
MINUTI

Il-Minuti tal-Laqgħa Nru 11 li saret fid-29 ta’ Jannar 2020 ġew konfermati. 

IT-TRIQ LEJN NORMALITÀ ĠDIDA GĦALL-ĠID TAS-SOĊJETÀ WARA L-IMPATT TAL-PANDEMIJA TAL-COVID-19 - DISKUSSJONI.

IĊ-CHAIRPERSON (Onor. Silvio Grixti): Xtaqt infakkar lil min qiegħed jismagħna li dan il-Kumitat jirrakkomanda biss lill-Parlament - m’għandu l-ebda say - u l-iskop ta’ dawn il-laqgħat huma ta’ informazzjoni u biex dejjem naġġornaw ruħna fuq affarijiet relatati mas-saħħa. IIlum se niddiskutu “It-triq lejn normalità ġdida għall-ġid tas-soċjetà wara l-impatt tal-pandemija tal-COVID-19” u xtaqna li nisimgħu dak li għandhom xi jgħidulna l-mistiedna tal-lum li ġejjin minn diversi setturi. L-Onor. Godfrey Farrugia. 

ONOR. GODFREY FARRUGIA: Sur President, ir-raġuni għalfejn tlabt li ssir din il-laqgħa kien proprju biex naraw x’se tkun il-way forward. Naħseb hawnhekk għandna pjattaforma fl-ogħla istituzzjoni tal-pajjiż, magħmula minn diversi esperti, u li bihom nistgħu noħolqu nukleu ta’ tim sabiex tiġi fformolata policy jew contingency plan għal meta nistgħu niġu bżonnu. Jien naf li min-naħa tad-Dipartiment tas-Saħħa, b’mod partikolari s-Supretindent tas-Saħħa Pubblika, ovvjament bl-għajnuna ta’ ħafna  kummissarji li qegħdin preżenti hawnhekk, kienu fuq quddiem f’din il-ħaġa imma naħseb li din hija okkażjoni unika fejn tistgħu tiltaqgħu biex taqsmu l-ideat tagħkom ħalli b’xi mod, min-naħa tal-policy framework tal-Ministeru għas-Saħħa, toħroġ direzzjoni aħħarija li tolqot il-benessere u s-saħħa tal-bniedem b’mod komplet. Dak huwa l-oġġettiv tal-laqgħa tal-lum. Jien mhux qed nippretendi xi blueprint formula lesta fuq il-Mejda imma dan huwa proċess ta’ konsultazzjoni. 

IĊ-CHAIRPERSON: Insejjaħ lill-Professur Charmaine Gauci.

IL-PROFESSUR CHARMAINE GAUCI (Supretindent tas-Saħħa Pubblika): Sur President, l-ewwel nett nixtieq nirringrazzjak ta’ din l-istedina u ta’ din l-inizjattiva sabiex jiġi diskuss dan is-suġġett partikolari proprju bħalissa li qegħdin fil-fażi ta’ transizzjoni. Sa mill-bidu nett trid dejjem tħares lejn dak li jkun qed jiġri dak il-ħin imma ovvjament trid tħares ukoll lejn dak li għandek tippjana. Din is-sitwazzjoni tal-COVID-19 ġiet fuqna għall-għarrieda u konna qegħdin naraw x’qed jiġri f’pajjiżi oħrajn. L-ewwel messet lill-Ewropa u mbagħad waslet f’pajjiżna wkoll, kif kien mistenni, u l-istrateġija dejjem kienet li nibqgħu nżommu kemm nistgħu s-sitwazzjoni stabbli. U l-aktar ħaġa importanti hi li nipproteġu l-ħajjiet tan-nies u li nipproteġu l-popolazzjoni kollha. 

Jekk tħares lura u tara d-diversi miżuri li ħadna bħala pajjiż u x’kien l-outcome ta’ dan kollu nistgħu ngħidu li Malta marret tajjeb ħafna għax rajna li n-numru ta’ każijiet li kellna kien wieħed sostanzjali. Issa jekk tħares lejhom tara li l-maġġoranza tagħhom kienu każijiet li kellhom sintomi li kienu minuri u kien hemm każijiet li ma kellhom l-ebda sintomi ta’ xejn. Jekk tħares lejn in-numru ta’ nies li kellhom bżonn jidħlu l-isptar kien numru żgħir u l-imwiet li kellna kien ukoll numru żgħir ħafna. Jekk tħares lejn dawn id-disat imwiet li kellna s’issa u tiflihom sew tara li aħna konna qegħdin nirrapportawhom bħala death in a COVID-19 positive patient. Jekk tħares lejn in-natura u l-kawża prinċipali ta’ dawn l-imwiet tara li dawn mietu minħabba li kellhom kondizzjonijiet mediċi oħrajn. 

Dan kien kollu sforz ta’ waħda mill-aktar strateġiji li enfasizzajna fuqha li kienet proprju dik li nipproteġu lin-nies vulnerabbli. Permezz ta’ diversi liġijiet li għaddew minn dan il-Parlament rajna li nkunu nistgħu nipproteġu lill-pubbliku. Dawk kienu strumenti importanti ħafna li użajna matul l-istrateġija tagħna. Matul dan kollu, żammejna għajnejna mhux biss fuq is-saħħa tal-poplu Malti, li dik kienet il-prijorità tagħna, imma ħarisna wkoll lejn l-aspetti l-oħrajn kollha, fosthom li naraw minn xiex tkun għaddejja l-persuna u x’għandu bżonn il-pajjiż. Kien ikun ħafna aktar faċli li hekk kif bdejna naraw il-każijiet fl-Ewropa ngħidu ejja nagħlqu l-pajjiż kollu mill-ewwel u nwaqqfu l-linji tal-ajru milli jidħlu f’pajjiżna. Dik kienet tkun strateġija faċli għalina bħala saħħa għax ovvjament ma kenux se jidħlu każijiet hawn Malta però l-impatt f’dak l-istadju bikri kien se jkun kbir ħafna. 

Għalhekk rajna meta kien proprju l-waqt li tagħmel dak il-pass li nibdew nagħqlu d-dħul ta’ passiġġieri minn pajjiżi li kien qed ikollhom rata għolja ta’ persuni pożittivi għall-COVID-19. Eventwalment imbagħad għalaqna minn kullimkien. Konna attenti wkoll li meta konna qegħdin nagħmlu l-mezzi ta’ closures naraw liema kienu l-aktar postijiet li tisa’ tagħlaq bl-inqas impatt possibbli. Fil-fatt Malta ħarġet tajjeb għaliex ħriġna minn din il-fażi b’numru baxx ta’ każijiet u saħansitra kellna tlitt ijiem mingħajr każijiet ġodda. Madankollu l-każijiet hemm se jibqgħu, jiġifieri se jkollna aktar każijiet u l-għan tagħna hu li nibqgħu nżommuhom baxxi. Irridu nkunu konxji li l-virus għadu fil-komunità però issa kien iż-żmien li nieħdu l-opportunità, fejn għandek rata baxxa, u għalhekk fil-phased approach ta’ din l-istrateġija, li f’dan l-istadju ta’ transizzjoni nibdew niftħu xi affarijiet. U fil-fatt wasalna sabiex fl-1 ta’ Lulju nibdew niftħu numru ta’ pajjiżi għall-ivjaġġar. 

Importanti li nifhmu l-aftermath ta’ dan kollu għax ma ġietx affettwata biss is-saħħa tal-poplu Malti imma ġew affettwati ħafna affarijiet oħra. U waħda mill-affarijiet li ġew affettwati u li ssemmiet proprju fl-aġenda ta’ din il-laqgħa hija l-impatt fuq is-saħħa mentali tal-persuni. Irridu nifhmu li din kienet sitwazzjoni ta’ bidla u nafu li fil-ħajja tagħna, meta jkun hemm ċerti tibdiliet, se jkollok aktar ansjetà u stress, allura importanti li naraw kif din ħalliet impatt. Rajna li kien hemm realtajiet ġodda fil-ħajja  tagħna matul dawn l-aħħar xhur. 

Bħala frontliners il-ħajja tagħna kienet kompletament differenti, però tant konna qegħdin fiha s-sitwazzjoni li ħafna drabi tibqa’ għaddej, u dak il-momentum iħallik għaddej, però kien hemm nies oħrajn li kienu qegħdin jiffaċċjaw din is-sitwazzjoni kompletament differenti minn kif konna qegħdin niffaċċjawha aħna l-frontliners. Kellek ħafna nies li, sfortunatament, ma kenux qegħdin jaħdmu, kellek oħrajn li x-xenarju tagħhom inbidel kompletament għax bdew jaħdmu mid-dar, li għandu l-vantaġġi tiegħu kif ukoll għandu l-iżvantaġġi tiegħu. Kellek in-nuqqas ta’ kuntatt fiżiku li, ngħiduha kif inhi bħala Mediterranji, ħassejnieha. Kellek nuqqas ta’ kuntatt fiżiku mal-familja, mal-ħbieb u anke man-nies tax-xogħol li ħalliet impatt kbir ukoll. Kellna wkoll nuqqas ta’ postijiet fejn wieħed seta’ jmur, jiġifieri lack of entertainment li, nerġgħu mmorru lura għall-kultura Mediterranja, ħalliet impatt fuqna. Kellek ġenituri li kellhom jagħmlu l-home schooling u li wkoll kienet sfida oħra għalihom u li qed tħalli impatt fuq it-tibdiliet li kellna. 

Naħseb li waħda mill-aktar affarijiet li tista’ tolqot dan kollu u anke lilna hija l-fatt li għandek dik l-inċertezza, jiġifieri li ma tafx x’se jiġri. Aħna mdorrijin bil-ħajja tagħna li tippjana l-ħajja tiegħek, li tippjana l-ġurnata tiegħek ta’ kuljum u dak il-fatt ta’ sens ta’ rutina, minnu nnifsu, jagħtik dik iċ-ċertezza li tkun taf x’se jiġri. Il-bniedem minnu nnifsu jrid ikun jaf x’se jiġri. Issa dan huwa xenarju kompletament differenti. Il-fatt li ma tafx x’se jiġri se joħloqlok stress kbir! Irridu nkunu konxji u rridu naraw kif se nindirizzaw dik is-sitwazzjoni. Din l-inċertezza kienet mill-bidu u għadha s’issa. Għad fadlilna ħafna mistoqsijiet li għaddejjin bihom bħal pereżempju; kif se jimxi dan il-virus? Se jkun hemm peak tiegħu? Se jkun hemm is-second wave? Meta se jkollna l-vaċċin? Se jerġa’ jkollna żieda ta’ każijiet? 

Risposta għal dawn il-mistoqsijiet m’għandniex. Kulma nafu hu fuq il-mezzi ta’ kontroll li kellna f’idejna u li jrid ikollna l-pjanijiet kollha kemm min-naħa tas-saħħa kif ukoll min-naħa tal-entitajiet kollha li jkunu ppreparati għal dak li jista’ jinqala’. Nerġa’ ngħid li dan kollu ħoloq ansjetà fil-popolazzjoni tagħna, ansjetà fuq nies li qatt ma kienu jbatu mill-ansjetà u li allura kellna nies li għall-ewwel darba f’ħajjithom beda jkollhom din l-ansjetà, nies li qabel kienu jbatu bl-ansjetà u issa reġgħu bdew ibatu biha u kellna wkoll nies b’issues ta’ saħħa mentali. 

Kellna impatt ukoll fuq in-nies vulnerabbli. Aħna pproteġejna lin-nies vulnerabbli billi żammejniehom ‘il bogħod mill-virus. Però, filwaqt li żammejniehom ‘il bogħod mill-virus, żammejniehom ukoll ‘il bogħod min-nies li l-aktar kienu qrib tagħhom, jiġifieri l-familjari tagħhom! U tibda tħossok f’dilemma int u għaddej minn dan kollu għax filwaqt li qabel lill-anzjani konna ngħidulhom biex joħorġu u biex ikunu inklussivi fis-soċjetà tagħna, dan il-virus ġiegħelna nimxu b’mod differenti. L-unika ħaġa li tgħid li għamilna l-pass it-tajjeb meta tara r-riżultati, u allura issa qegħdin f’sitwazzjoni fejn lill-vulnerabbli rridu nkomplu nagħtuhom dak is-sapport u gwida. Importanti li joħorġu issa li għandna ċ-ċans imma jridu jitgħallmu jagħżlu dawk il-postijiet fejn għandhom imorru u li huma l-inqas ta’ riskju għalihom. Importanti li din il-linja ta’ gwida nibqgħu nagħtuha lil dawn in-nies vulnerabbli. 

L-aktar ħaġa importanti wkoll hija li nserrħu moħħ il-poplu dwar li aħna bqajna ppreparati min-naħa ta’ saħħa għal kwalunkwe eventwalità. Aħna għaddejjin bil-mezzi ta’ prevenzjoni u bil-mezzi ta’ mitigazzjoni mal-entitajiet l-oħrajn kollha. Il-prinċipji bażiċi ta’ kif nevitaw li dan il-virus jinfirex huma li s-social distancing irid jibqa’ hemmhekk u rridu nibqgħu nieħdu ħsieb tal-iġjene tagħna, billi naħslu jdejna ta’ sikwit, li ma neħdux b’idejn xulxin, eċċ. Dawn huma kollha importanti li jibqgħu fis-seħħ u anke l-mezzi ta’ mitigazzjoni, fejn nafu li l-użu tal-maskri jew tal-visors għandhom jibqgħu jintużaw. Dan qed jiġi rakkomandat ukoll mill-Għaqda Dinjija tas-Saħħa. Dawn irridu nibqgħu nsegwuwhom. Nifhmu li dan is-sajf se jkun wieħed differenti, però nistgħu ngawduh ukoll jekk nieħdu ħsieb xulxin. Naħseb dak huwa l-messaġġ li għandna nwasslu u ċjoè li għandna nkunu edukati u responsabbli għalina u għal xulxin, u li kull entità tagħmel dawk il-preparamenti kollha meħtieġa, kemm f’dawn il-fażijiet ta’ bħalissa imma anke li tkun ippreparata għal dak li jista’ jinqala’. 

Bħala Awtorità tas-Saħħa għandna l-pjan ta’ x’jiġri ladarba terġa’ tibda dieħla x-xitwa. U dik hija importanti. Fin-normalità li kellna qabel dejjem kellna l-istaġun tal-influwenza u allura nafu li se jerġa’ jkollna l-istaġun tal-influwenza. Jista’ jkun li se jkollna l-virus tal-influwenza jiċċirkola u se jkollna wkoll il-virus tal-COVID-19 jiċċirkola, li huma viruses differenti imma l-mod ta’ kif jittieħdu simili ħafna. U allura dak li tgħallimna mill-COVID-19 se nibqgħu ngawduh matul l-istaġun tal-influwenza. Għandna l-vantaġġ li għall-influwenza staġonali għandna l-vaċċin u aħna ordnajna biżżejjed biex ikollna stokk akbar milli kien ikollna fis-snin ta’ qabel għax qed nistennew li din is-sena kull min huwa vulnerabbli għandu jiġi jeħodha. Għalhekk assigurajna li jkollna dan l-istokk għal kulħadd. Bħala Awtorità tas-Saħħa assigurajna wkoll li jkollna biżżejjed sodod sabiex nilħqu għal dak li jista’ jinqala’. Mela jekk ikollna a double burden, aħna se nkunu hemmhekk għalihom. 

IĊ-CHAIRPERSON: Grazzi. Hawn mistoqsijiet? L-Onor. Etienne Grech. 

ONOR. ETIENNE GRECH: Sur President, għandi ħames mistoqsijiet x’nagħmel. Issa li ġej is-sajf, ħafna djar jagħmlu użu mill-fannijiet u mill-airconditioners. Dawn huma safe jew jistgħu jikkawżaw it-tixrid tal-virus? Il-vaċċin li qed jagħmlu ċerti pajjiżi huwa effikaċi jew għadna ma nafux? Il-ftuħ tal-ajruport jista’ iżid il-każijiet ta’ COVID-19 f’pajjiżna? Smajna li f’xi pajjiżi, bħall-Ġermanja u Franza, qegħdin jagħmlu r-reversal of restrictions. Din hija xi ħaġa li bħalissa n-nies qegħdin jifirħu biha bħallikieku għadda kollox imma forsi rbaħna l-battalja imma l-gwerra għadna ma rbaħnihiex. Nixtieq li tagħmel xi kummenti dwar dan. U għaliex ċerti pajjiżi bħall-Italja, Franza, Spanja u l-Istati Uniti kienu qed imutu ħafna nies, inkluż tobba! L-Italja, il-ġar tagħna, mietu madwar 100 tabib! Għaliex Malta ma kellniex l-istess affarijiet? Forsi għax il-virus kien wieħed mild jew għax ħadna aktar ħsieb? 

IL-PROFESSUR CHARMAINE GAUCI: Min-naħa tagħna ħriġna linji gwida dwar il-ventilation systems, bil-kriterji li għandek tuża skont il-post fejn tkun u skont it-tip ta’ air conditioning system li għandek. Għandek sistemi ta’ air conditioning li jrid ikollhom air changes apposta biex ikun hemm tibdil fl-arja skont it-tip ta’ air conditioning u skont it-tip ta’ post li għandek. L-ACs jistgħu jintużaw però hemm l-istruzzjonijiet speċifiċi skont it-tip ta’ AC u skont it-tip ta’ kamra li għandek. Importanti ħafna l-maintenance li għandu jkollhom, fosthom tibdil ta’ filters, eċċ. Għandek sitwazzjonijiet fejn il-persuni li qegħdin jgħixu flimkien u qed jagħmlu użu mill-AC, dak l-AC qiegħed jiċċirkola l-istess arja li l-persuni qed jieħdu minn xulxin. Imma mbagħad għandek sitwazzjonijiet oħrajn fejn għandek nies li mhux soltu jkunu flimkien u allura hemmhekk importanti li tħalli t-twieqi miftuħin ħalli jkollok it-tibdil tal-arja li hemm bżonn. 

ONOR. ETIENNE GRECH: U nimmaġina li dawn il-linji gwida jgħoddu wkoll għall-fannijiet? 

IL-PROFESSUR CHARMAINE GUACI: Iva, u importanti wkoll li l-fannijiet ma jkunux diretti għal fuq in-nies. Dawk huma affarijiet importanti. Fuq il-website tagħna hemm linji gwida speċifiċi għal kull post ukoll. Issa fuq it-tilqim; mill-bidu nett bdejna nagħmlu enfasi li anke l-Unjoni Ewropea tieħu dan il-pass u tara li l-pajjiżi kollha jingħaqdu flimkien biex ikun hemm din it-tilqima disponibbli. Pajjiżna, minħabba ovvjament iċ-ċokon tagħna, se jkollu bżonn ammonti iżgħar ta’ vaċċin minn pajjiżi kbar u allura jkun jaqbel għalina li ningħaqdu ma’ pajjiżi oħrajn. Fil-fatt hekk għamilna biex naraw li jkollna l-vaċċin disponibbli għalina. Mill-istudji li qed isiru qed naraw li l-immunità tal-persuni mhijiex daqshekk b’saħħitha u ħafna nies qegħdin jinkwetaw biha din imma llum, ix-xjenza fil-manifattura tal-vaċċini avvanzat ħafna u allura bit-teknoloġija you can enhance l-immune response li jista’ jkollha l-persuna għall-vaċċin. 

Bħalma semmejt tajjeb inti, qegħdin naraw pajjiżi fejn qed ikollhom żieda fil-każijiet. Għandna ċirkostanzi bħal pereżempju, il-Ġermanja, fejn kellek ċerta clusters f’ċerti meat factories imma hemmhekk għandek xenarji partikolari. Immaġina dawn il-fabbriki tal-laħam fejn għandek nies li qegħdin jaħdmu ħafna viċin ta’ xulxin u qegħdin jagħmlu ħafna xogħol manwali u li allura l-exertion tagħhom hija ħafna aktar qawwija. B’hekk ikunu qegħdin jieħdu ħafna aktar nifsijiet ma’ xulxin, bil-konsegwenza li jekk ikollok persuna li hija pożittiva, se jkollok aktar ċans li l-ħaddiema l-oħra jeħduha. Barra minn hekk, meta għandek fabbrika, speċjalment bħal din it-tip ta’ fabbrika, għandek ħafna storbju u allura biex in-nies jitkellmu bejniethom se jkollhom jgħajtu aktar! U iżjed ma tgħajjat iżjed għandek ċans li tagħti l-virus. 

Jista’ jkun ukoll li f’ċerti postijiet fejn għandek dawn il-fabbriki se jkollok ħaddiema li qegħdin jgħixu ħafna nies flimkien u allura hemmhekk għandek l-exposure mhux biss għan-nies fuq il-post tax-xogħol imma anke għal dawk in-nies li qed jgħixu magħhom. Hemmhekk in-numru ta’ nies esposti se jkun ħafna aktar. Dawn huma kollha fatturi li l-postijiet tax-xogħol individwali jkunu qed joffru aktar riskju minn oħrajn. Dawk huma l-clusters li qed iseħħu. L-agħar sitwazzjoni tkun meta jkollok community transmission fejn ma tibdiex taqbad minn fejn ġejjin għax dak ikun ifisser li għandek ħafna aktar każijiet li ma tafx bihom. L-iskop hu li kemm jista’ jkun taqbad in-nies li huma pożittivi. Fil-fatt l-ikbar strateġija li ħdimna fuqha hawn Malta kienet dik li nagħmlu kemm jista’ jkun testijiet biex dawk li huma pożittivi naqbduhom malajr kemm nistgħu, niżolawhom u npoġġu fi kwarantina l-kuntatti li kellhom. S’issa rnexxielna naħdmu b’dan il-mod. 

M’ilux kellna cluster pjuttost kbir għal Malta fuq il-post tax-xogħol, fejn kellna numru ta’ persuni minn post tax-xogħol li nfettaw lil xulxin u terġa’ kien hemm il-household contacts tagħhom li ġew affettwati wkoll. Kif qbadnieha, mill-ewwel poġġejna ‘l fuq minn 120 persuna fi kwarantina. U għamilna hekk għal raġuni valida ħafna għaliex dawn kienu qegħdin hemm barra waqt li ħarġu pożittivi u b’hekk irnexxielna nrażżnu dik is-sitwazzjoni. Trid tagħmel dawn id-differenzi u huwa proprju għalhekk li nħeġġu lill-poplu Malti sabiex jekk iħossu xi sintomi jċemplulna fuq in-numru 111 ħalli nkunu nistgħu nagħmlu l-iswabbing u jekk joħorġu pożittivi we contain that situation filwaqt li nieħdu ħsieb ukoll is-saħħa tagħhom.  

Fuq l-imwiet li kellhom diversi pajjiżi oħra rajna sitwazzjonijiet bħal pereżempju fl-Italja, fejn hemmhekk kellek l-aktar nies vulnerabbli li kienu qegħdin jiġu affettwati minn dan il-virus. Fil-fatt rajna numru ta’ outbreaks fid-djar tal-anzjani. Id-differenza hi li aħna pproteġejna lin-nies vulnerabbli u pproteġejna lil dawk li kienu qegħdin fil-komunità billi żammejniehom fid-dar tagħhom. Kien hemm ukoll ħidma tajba ħafna mal-Licencing Authority tad-djar tal-anzjani fejn hemmhekk għamilna li stajna sabiex nipproteġu lill-anzjani residenti f’dawn id-djar peress li hemmhekk għandek riskju akbar minħabba li għandek ħafna nies vulnerabbli li qegħdin f’dar waħda u li allura l-kuntatt se jkun akbar. Kien hemm diversi djar tal-anzjani li ħadmu b’sistemi ta’ lockdowns. Bdejna nagħmlu ħafna testijiet fuq il-care workers u meta kellna każijiet pożittivi mill-ewwel ħriġniehom minn hemmhekk. Irridu niftakru li l-exposure ta’ dan il-virus huwa akkumulattiv. Issa tgħiduli li dawn mhux diġà kellhom l-exposure għalih? Imma aktar ma tħallih hemm aktar se jkollok exposure u aħna rnexxielna noħorġu minnha billi rajna li ma kellniex dawk l-outbreaks fid-djar tal-anzjani imma dejjem żammejniehom taħt kontroll.  

Rigward is-safar wieħed mill-aktar kummenti li kellna mingħand in-nies kien dak li jkun aħjar li Malta tibqa’ kif inhi u ma niftħux is-safar. Però irridu nifhmu wkoll li għandek l-aspett ekonomiku u fil-fatt anke l-Unjoni Ewropea bdiet timbotta sabiex jinfetħu l-borders u minn hemmhekk tibda tara x’inhi s-sitwazzjoni u tibda tiftaħ bil-mod il-mod. Għalhekk rajna li niftħu l-borders għal dawk il-pajjiżi Ewropej li n-numru ta’ każijiet proporzjonat mat-testijiet li kienu qed isiru ma kienx wieħed daqshekk għoli. Rajna pajjiżi  fl-Ewropa li għandhom rati għoljin u dawk mhux se jinfetħu mill-1 ta’ Lulju. Dak huwa l-iskop kollu li aħna qegħdin naħdmu pass pass biex naraw kif inhi s-sitwazzjoni.  

ONOR. ETIENNE GRECH: Jiġifieri r-regoli jistgħu jinbidlu fi kwalunkwe ħin? 

IL-PROFESSUR CHARMAINE GAUCI: Iva. Dik hija l-istess sitwazzjoni li tevalwa pass pass, anke meta bdejna nirrilaxxaw il-miżuri, dan għamilnieh mir-risk assessment li sar, fejn rajna liema huma dawk il-miżuri li jista’ jkollhom l-inqas impatt u tibda bihom ħalli ma tkunx ftaħt dawk il-miżuri li jkollhom impatti kbar ħafna u mbagħad ir-riperkussjonijiet ikunu qawwijin ħafna. Ladarba tibda bil-mod il-mod tevalwa s-sitwazzjoni u mbagħad tara x’se jkun l-impatt, tkun qiegħed tnaqqas ir-riskji. B’hekk aħna bqajna mexjin pass pass. 

ONOR. GODFREY FARRUGIA: Prof. Gauci, nirringrazzjak tal-intervent tiegħek. Min-naħa tiegħi xtaqt nagħmel kjarifika żgħira. Jien li jinteressani hu mill-way forward issa.  Nafu li sar ħafna u prosit tassew lil kulħadd. Il-way forward jidher li min-naħa tad-Dipartiment tas-Saħħa hemm pjan diġà lest u mfassal li jibda għal Settembru, Ottubru ta’ din is-sena biex jilqa’ kemm għall-influwenza staġonali u kemm għall-COVID-19. Waħda mill-aktar esperjenzi li laqtitni fil-komunità kienet in-nuqqas ta’ servizzi lill-persuni vulnerabbli. Dawn spiċċaw waħedhom, la l-qraba ma jistgħu jmorru jarawhom u lanqas il-community care set up ma kien qed jingħatalhom. Din hija l-akbar weġa’ ta’ qalb u jien nixtieq li jekk intom se jkollkom pjan għall-ħabta ta’ Settembru, Ottubru, din il-biċċa ma terġax tirrepeti ruħha. Hija xi ħaġa li trid tittieħed b’mod aktar matur u naħseb li hawnhekk għandhom jidħlu l-kummissarji fid-diversi oqsma sabiex jgħinuna fiha. Fil-fatt inti semmejt kif il-mental disorders żdiedu. Din hija xi ħaġa li jien esperjenzajta bħala tabib tal-familja u nixtieq li min-naħa tal-policy framework tad-Dipartiment tas-Saħħa jeħodha aktar b’mod konkret. 

IL-PROFESSUR CHARMAINE GAUCI: Naqbel miegħek għax huwa importanti li dejjem tħares lejn l-aspett ħolistiku tal-bżonnijiet kollha li għandhom bżonn il-persuni. 

ONOR. STEPHEN SPITERI: Prof. Gauci, insellimlek u ngħidlek prosit tax-xogħol kollu tiegħek. Jidher li Malta lqajna din l-isfida b’suċċess u dan grazzi għal kulħadd. Naħseb l-akbar grazzi għandha tmur għall-poplu Malti u Għawdxi li sema’ mid-direttivi li bħala Saħħa Pubblika wassaltu lill-poplu. Peró hemm xi ħaġa li lili qiegħda tinkwetani għaliex għalkemm bħalissa qegħdin f’containment, u r-riżultati huma dawk li huma, issa se niftħu l-borders tagħna. F’dan ir-rigward m’iniex ċert jekk hux se jkun hemm screening processes għalmin ikun ġej minn barra ħalli b’hekk nipproteġu liċ-ċittadini tagħna mill-importazzjoni ta’ dan il-virus għax inkella se nerġgħu mmorru lura għal qabel is-7 ta’ Marzu meta kellna l-ewwel każ u mbagħad ma nkunux nistgħu nibqgħu nippridkaw lin-nies biex joqogħdu attenti jekk m’għandniex direzzjoni fuq kif se nikkontrollaw lil min ġej minn barra! X’tista’ tgħidilna fuq dan l-aspett?  

IL-PROFESSUR CHARMAINE GAUCI: Dik il-lista hija dwar dak li se jiftaħ fl-1 ta’ Lulju u dawk huma l-pajjiżi Ewropej fejn il-prevalenza tal-COVID-19 hija simili għal tagħna. Idealment inti tipprova tara pajjiżi li għandhom prevalenza inqas minn tagħna. Mela hemmhekk mhijiex sitwazzjoni li tista’ tibqa’ tagħmel il-kwarantina għax, bejn wieħed u ieħor, għandek l-istess sitwazzjoni bħal tagħna. Fil-fatt bħalissa kienu qed isiru r-repatriation ta’ nies Maltin li kienu nqabdu barra minn Malta, bħal pereżempju fl-Ingilterra, fejn nafu li hemmhekk ir-rata hija waħda għolja. U allura dawk in-nies kollha li ġew lura matul dan iż-żmien għamilnielhom it-testijiet u bqajna insegwuhom u nżammew fi kwarantina. Fil-fatt rajna li morna tajjeb ħafna b’din is-sitwazzjoni. 

Issa peress li se jinfetaħ ukoll l-ivjaġġar għall-pajjiżi bħala turiżmu u għall-pajjiżi li r-rata tagħhom mhijiex daqshekk għolja, m’għandekx għalfejn tagħmel kwarantina. Dwar it-testijiet kellna diversi ħsebijiet dwar jekk għandhomx isiru jew le. Rajna wkoll x’tirrakkomanda l-Unjoni Ewropea u x’qegħdin jagħmlu pajjiżi oħrajn. Fil-fatt il-parti l-kbira tagħhom mhumiex qegħdin jagħmlu testijiet fuq in-nies qabel ma jiġu lura u dan għal raġuni waħda partikolari. Irridu niftakru li meta tagħmel it-test, in-nasopharyngeal swab, inti se taqbad is-sitwazzjoni partikolari ta’ dak il-ħin, u allura jekk il-persuna dak il-ħin m’għandhiex biżżejjed viral particles, it-test se jiġik negattiv. Irridu nifhmu wkoll li loġistikament din il-persuna se tagħmel numru ta’ ġranet qabel ma tiġi lura fil-pajjiż u allura sa dak iż-żmien tkun reġgħet ġiet esposta għall-virus. Mela inti trid tara x’inhu l-cost benefit u x’inhu l-added value ta’ meta tieħu miżura. Aħna nieħdu inkonsiderazzjoni dan kollu meta nkunu qed nagħmlu l-pjanijiet, jiġifieri naraw x’inhu importanti li jkollna, dak li bl-Ingliż ngħidu what is important to have and not what is good to have. Dawn huma l-ħsebijiet kollha wara l-istrateġija li nkunu ppjanajna. 

ONOR. STEPHEN SPITERI: This will impose a risk to our country, però nifhem li bħala Saħħa Pubblika intom konxji u li jekk taraw li se jkun hemm żieda fin-numri ta’ persuni pożittivi tieħdu azzjoni mill-ewwel. 

IL-PROFESSUR CHARMAINE GAUCI: Dan huwa eżatt kif qed tgħid inti għax għandek ir-riskju meta se żżid il-popolazzjoni. Ladarba żżid il-popolazzjoni dejjem se jkollok aktar nies li jistgħu jkunu esposti. Għalhekk huwa importanti li nibqgħu għaddejjin bil-mezzi ta’ mitigazzjoni għax dan il-virus għadu ma telaqx u allura l-mezzi ta’ mitigazzjoni jridu jibqgħu hemmhekk. 

ONOR. DEO DEBATTISTA: Professur Gauci, l-ewwel nett nixtieq ngħidlek grazzi tax-xogħol kbir li għamilt. 

IL-PROFESSUR CHARMAINE GAUCI: Qegħdin team sħiħ. 

ONOR. DEO DEBATTISTA: Huwa team imma ta’ kuljum inti tidher fuq it-televiżjoni biex tagħtina l-updates u dik mhijiex xi ħaġa faċli. Għal li jista’ jkun ma tafx jekk żdiditx ir-rata ta’ suwiċidji waqt din il-pandemija? 

IL-PROFESSUR CHARMAINE GAUCI: Din il-mistoqsija aktar jista’ jirrispondiha l-Kummissarju tas-Saħħa Mentali għax jekk mhux sejra żball għandu xi statistika wkoll.  

ONOR. DEO DEBATTISTA: U l-kondizzjonijiet mediċi l-oħra żdiedu? Pereżempju, ir-rata ta’ myocardial infarction, l-istrokes, id-DKAs, eċċ.? 

IL-PROFESSUR CHARMAINE GAUCI: Fil-fatt kellna studju li wera li l-amputations żdiedu minħabba li kellek nuqqas ta’ ċerti servizzi imma anke minħabba riżultat ta’ uncontrolled diabetes. Dawn huma kollha xenarji li l-kollega tiegħi, iċ-Chief Medical Officer, ikun jista’ jara kif aħna qgħadna attenti imma bilfors kellna nnaqqsu ċerti servizzi. Ovvjament trid toqgħod attent dwar liema servizzi qed tnaqqas ħalli l-impatt ikun l-inqas possibbli. Din konna konxji minnha. Is-sitwazzjoni kollha ma kenitx biss bil-COVID-19 imma waqt li konna għaddejjin bil-kontrolli tagħna kontra dan il-virus, konna qed naraw ukoll x’se jkun l-impatt fuq il-ħajja tan-nies u kemm se jkun hemm nies li se jkollhom bżonn l-isptar. Aħna konxji li ħafna mill-mard kroniku, jekk se jibqa’ jmur għall-agħar se tpoġġi aktar nies f’pożizzjoni vulnerabbli għal dan il-virus u allura jrid ikollok dan il-bilanċ biex tnaqqas mill-impatt ta’ dan il-virus imma fl-istess ħin tara li s-saħħa tal-poplu Malti ma tmurx għall-agħar. 

ONOR. DEO DEBATTISTA: Jiġifieri t-tweġiba hija iva. 

IL-PROFESSUR CHARMAINE GAUCI: Fil-fatt għandna data li tħares lejn x’seta’ kien l-impatt ta’ dawn … 

ONOR. DEO DEBATTISTA: Mietu aktar nies b’kondizzjonijiet mediċi f’dan il-perjodu meta mqabbel mas-snin ta’ qabel? 

IL-PROFESSUR CHARMAINE GAUCI: Dak li qed tgħid inti huwa dak li ngħidulu l-excess mortality, li matul din il-fażi kellna biss ġimgħa waħda li fiha kellna ftit excess mortality, però over a month din baqgħet l-istess, jiġifieri bħala average bqajna l-istess. Rajna pajjiżi oħra fejn l-overall excess mortality tagħhom żdied ħafna, però hawn Malta rnexxielna nżommuha stabbli. 

ONOR. GODFREY FARRUGIA: Ma taħsibx li l-effett tagħha għad irridu narawh iżjed ‘il quddiem? 

IL-PROFESSUR CHARMAINE GAUCI: Hekk hu. 

ONOR. GODFREY FARRUGIA: L-effett għad irridu narawh bħala lifestyle diseases. M’hemmx mod ieħor x’tagħmel mill-aspett tas-servizz tal-isptar Mater Dei għax dan spiċċa totalment wieqaf! (Interruzzjonijiet) Waqaf totalment għal ħafna pazjenti. (Interruzzjonijiet) Għal dawk li għandhom mard kroniku waqaf u ma tagħmel appuntament bl-ebda mod! Lanqas huwa faċli biex tibgħat lin-nies fl-Emerġenza. Jiġifieri għall-maġġoranza tal-poplu Malti waqaf u jista’ jkollna r-ripple effect tiegħu li se jinħass later on this year and next year. Dan jitlob ukoll contingency planning mill-aspett operattiv tas-servizzi tas-Saħħa. 

ONOR. DEO DEBATTISTA: Ħafna nies bdew jaħsbu - kif qed tgħid inti Onor. Farrugia - li tista’ tmut biss bil-COVID-19 matul dak il-perjodu! Kelli pazjent iċempel b’liver failure u kellu jmur l-isptar. Meta staqsejt lil ħuħ kif inhu dan kien pront jgħidli li jinsab tajjeb għax m’għandux il-COVID-19! U l-pazjent stess qalli l-istess ħaġa meta staqsejtu kif inhu. Il-pazjenti għaddew minn perjodu fejn kienu konvinti li inti stajt tmut bil-COVID-19 biss u mhux b’xi ħaġa oħra! 

DR JOHN CACHIA (Kummissarju għas-Saħħa Mentali): Ħalli nindirizza ftit l-issue tas-suwiċidju. S’issa ma jidhirx li kellna xi ċaqliq fir-rata ta’ suwiċidju, però għadu kmieni, fis-sens li għad irridu naraw the longer term effects fuq dak li ġara fil-lifestyle tan-nies matul l-erba’ xhur li għaddew. Forsi hawnhekk ikun tajjeb li nagħmel introduzzjoni għal dak li ppreparajt għal din il-laqgħa. Il-kwestjoni tas-saħħa mentali, u allura hawnhekk ninża’ kompletament il-kappell tas-saħħa pubblika, li mal-kollegi tiegħi kont qiegħed nilbes minn 70 għal 90 siegħa fil-ġimgħa għal tliet xhur sħaħ! Dak it-tip ta’ livell ta’ xogħol konna qegħdin nagħmlu! Konna qed naħdmu mad-90 siegħa fil-ġimgħa, b’xogħol kontinwu fuq dak kollu li kien għaddej! Qed nitkellem fuq grupp ta’ 70, 80 ruħ li kienu qed jaħdmu fiżikament mat-80, 90 siegħa fil-ġimgħa! Dan qed ngħidu biex inkunu ċari fuq xiex qegħdin nitkellmu. 

Ir-riżultati li qegħdin taraw ġejjin proprju minn dan il-fatt. Jiena nasħeb li għalija personali kien one of the busiest times fil-karriera professjonali tiegħi. X’qegħdin ngħidu hawnhekk? Aktar ‘il quddiem irrid nitkellem ukoll fuq is-saħħa mentali tal-istaff. Il-kwestjoni tas-saħħa mentali nibdewha mill-punt li lkoll kemm aħna ġejna affettwati. B’xi mod jew ieħor ilkoll kemm aħna ġejna affettwati minnha din, min aktar u min inqas. Jiena qed nipprevedi li l-ansjetà u d-dipressjoni se nkomplu naraw żidiet fil-kwantità tagħhom għaliex nafu li dawn huma affarijiet li joħorġu maż-żmien. L-ansjetà hija xi ħaġa immedjata imma d-dipressjoni u s-severe anxiety mhux kontrollata u mhux iċċekkjata hija xi ħaġa li tagħtik is-sintomi tagħha aktar fit-tul. 

Imbagħad għandek il-post traumatic stress disorder li se jkun is-sintomu prinċipali f’dawk in-nies li ġew scarred b’dak li għaddejna minnu f’dawn l-aħħar erba’ xhur. Il-PTSD se tkun xi ħaġa li jekk nistaqsu what to look for se tkun proprju waħda mill-affarijiet li rridu nħarsu lejha. Quddiemi hawnhekk għandi ħames tobba tal-familja u l-ħamsa li intom tinsabu busy ħafna fil-kamp tagħkom. U huwa proprju hemmhekk fejn it-tobba tal-familja jridu jixegħlu l-bozoz il-ħomor kollha fuq x’qed x’nistennew fil-ġimgħat u fix-xhur li ġejjin. Kellna numru sostanzjali ta’ persuni li fittxew l-għajnuna tal-helplines kemm tal-1770 li huwa tad-Dipartiment tas-Saħħa u tar-Richmond Foundation u l-1772 tal-Appoġġ għal dawk it-tip ta’ ċirkostanzi u sitwazzjonijiet kif ukoll ta’ anzjani waħedhom. 

Dwar l-admissions fl-isptar, wara 50 ġurnata tal-pandemija kont tkellimt pubblikament u għedt li ninsab inkwetat kif fl-ewwel 50 ġurnata kellna tnaqqis ta’ terz tal-persuni li rrikorrew għall-għajnuna akuta. Ħafna minn dan in-nuqqas kien ġej għax in-nies bdew jibżgħu, kif qal tajjeb l-Onor. Deo Debattista, ifittxu l-għajnuna. Jien għamilt punt fuq is-saħħa mentali - għax dak huwa r-remit tiegħi bħala Kummissarju għas-Saħħa Mentali – u għedtilhom sabiex jieħdu ħsieb saħħithom. Għedtilhom li jekk qed iħossu s-sintomi jmorru jfittxu l-għajnuna. Fil-fatt wara qaluli li aħjar ma ftaħt ħalqi xejn għax fi żmien ġimagħtejn dan ix-xogħol irdoppja! Dak li kien hemm nieqes fl-ewwel 50 ġurnata tal-pandemija ġie rdoppjat fit-tieni 50 ġurnata tal-pandemija! Mill-aħħar ġimgħa ta’ April sa Ġunju x-xogħol irdoppja fis-saħħa mentali akuta. Dan ifisser bidliet f’dak kollu li ġara. 

Xi ħaġa li bħala Kummissarju għas-Saħħa Mentali dejqitni ħafna u ma nistax ma ngħidhiex u se ninsisti fuqha hija l-għeluq tas-psychiatric ward f’Mater Dei. Din il-ward ingħalqet u jien m’iniex kuntent b’din il-mossa għax dak kien ifisser preżenza ta’ psikjatrija fl-isptar akut. Hemm bżonn li mill-aktar fis possibbli, b’regoli ġodda u mhux bir-regoli l-antiki li kien hemm qabel, din il-ward terġa’ tinfetaħ mill-ġdid għax serviet ta’ a blessing in disguise. Let me be fair and frank with you; tafu x’ġara? Peress li ma kienx hemm l-acute psychiatric unit f’Mater Dei żviluppat sitwazzjoni fejn saret riforma sħiħa fl-acute care ta’ Mount Carmel. U tafu x’ġara f’Mount Carmel? F’daqqa waħda Mount Carmel sar cohorting ta’ pazjenti. Mela inti għandek a 14 day issue ta’ meta jiġi submitted pazjent. Jekk jimradlek pazjent f’dawk l-14-il ġurnata trid iżżomm lil kulħadd kwarantina. Mela x’għamlu? 

Qabdu tliet acute wards, tliet konsulenti akuti u t-tlieta li huma, kull 14-il ġurnata, jieħdu over wieħed mill-ieħor f’ward speċifika. U allura għandek a cohorting effect plus a protective effect fuq il-pazjenti. X’ġara iżjed? Ġara li ma’ kull wieħed minn dawn il-konsulenti akuti ngħaqad senior consultant minħabba dawk il-każijiet l-aktar diffiċli u bdew jaħdmu fuq a high psychiatric unit, li permezz tiegħu għalqu s-secure unit tan-nisa u s-secure unit tal-irġiel u kkonċentraw fuq psychiatric acute intensive f’ward waħda. Mela f’daqqa waħda l-barrieri li kien hemm fis-servizz psikjatriku tneħħew. Mela fejn qabel ma kellniex wards imħalltin għax ġeneralment in-nisa jkunu għalihom u l-irġiel ikunu għalihom, issa f’daqqa waħda ġejna bil-wards imħalltin. F’daqqa waħda ġejna mixed staff u f’daqqa waħda ġejna acute li verament qed jagħmel acute u m’hemmx distinzjoni jekk il-pazjent huwiex drogat, jekk huwiex psychotic jew inkella jekk huwiex bipolar! Min kellu bżonn l-għajnuna fi żmien dak il-perjodu ta’ 14-il ġurnata daħal fil-mixed ward u beda jiġi kkurat b’dak il-mod. Mela f’daqqa waħda kellna rivoluzzjoni. 

It-tieni ħaġa li seħħet kienet li ngħalaq – jien nibqa’ insostni li dan ma jerġax jinfetaħ - is-psychiatric outpatients. Naqbel perfettament ma’ din id-deċiżjoni għaliex urejna li mingħajr is-psychiatric outpatients nistgħu niffunzjonaw xorta waħda. Tajjeb li tkunu tafu li 50% tal-pazjenti li kellhom psychiatric appointments xorta ġew eżaminati, jew bit-telephone jew bil-video conferencing u xorta ngħataw l-injezzjonijiet li kellhom bżonn. U jien sodisfatt biha din. Il-problema li għandi hija bil-50% l-oħra. Bħalissa qed isir catch up programme fuq dawk il-50% u l-ġimgħa li għaddiet insistejt mal-management - din bdejt nimbotta u nagħfas għall-pazjent mill-ewwel ġurnata tal-pandemija aħseb u ara issa - sabiex dawk il-50% l-oħra li għandhom lapsed appointments, iridu jiġu eżaminati fl-għaxar ġimgħat li ġejjin. Fl-għaxar ġimgħat li ġejjin se jsir sforz sabiex dawk in-nies li ma ġewx għall-appuntamenti tagħhom isirulhom appuntamenti ġodda u jarawhom. 

Għalfejn qed ngħid dan? Dan qed ngħidu għax din is-sitwazzjoni serviet biex nagħtu impetus għal dak li għandna ppjanat fl-istrateġija tas-saħħa mentali. Nappella lil dan il-Kumitat sabiex jaqbad dik l-istrateġija u nibdew naraw li kull wieħed mill-players involuti jagħmel xogħlu u dmiru. Sur President, hawnhekk nagħmillek dan l-appell. Bħala Kummissarju se nerfa’ r-responsabilità li nagħmel il-monitoring ta’ dak kollu li nista’ nagħmel il-monitoring tiegħu, però hemm affarijiet li mhumiex fir-remit u fil-kompetenza tiegħi. L-implimentazzjoni ta’ xi ħaġa ssir billi n-nies jagħmlu dak li huwa fid-dmir tagħhom. Wara l-esperjenza tal-pandemija rridu naraw kif se nieħdu dan il-proċess, nivvantaġġjaw ruħna minn dak li ġara mill-punto di vista ta’ kif ġew organizzati l-affarijiet biex ma naqawx fit-tentazzjoni li mmorru lura għall-comfort zone ta’ qabel. Li ġara f’Mount Carmel kien li minflok kellek il-konsulenti kollha, kien hemm sitt konsulenti plus xi ħadd fl-MPU, jiġifieri b’kollox seba’ konsulenti, residenti f’Mount Carmel u mexxejna xorta. L-oħrajn kienu kollha barra fil-komunità, jaraw il-pazjenti fil-komunità.  

Il-problema li għandna hi, u hawnhekk nappella biex il-Parlament jieħu konjizzjoni tagħha, partikolarment min għandu responsabilità li jmexxi, li fiċ-ċentri tas-saħħa hemm bżonn naraw li nsibu l-ispazji meħtieġa biex ma nerġgħux niftħu l-outpatients tal-psikjatrija u nibqgħu nieħdu ħsieb il-pazjenti kif qegħdin nieħdu ħsiebhom bħalissa, b’kontinwità. Il-pjan huwa ċar, eżatt kif qed ngħidu fl-istrateġija tas-saħħa mentali, jiġifieri li r-responsabilità tal-pazjent qiegħda f’idejn il-community psychiatrist. Mela jekk pazjent għandu sitwazzjoni akuta hemm team li jieħu ħsiebu u mbagħad jerġa’ lura għand il-community psychiatrist. Dak hu proprju dak li qegħdin ngħidu fl-istrateġija imma biex dan isir irid ikun hemm preżenza aktar qawwija fil-komunità permezz ta’ binjiet addattati. Qed nitkellem dwar rijorganizzazzjoni ta’ servizz imma servizz organizzat akut xorta qed jingħata minn wards xejn diċenti li għandek f’Mount Carmel. Nagħmlu x’nagħmlu hemmhekk għandna sitwazzjoni ta’ outdated wards. Dan il-Kumitat, flimkien mal-Kumitat Permanenti dwar l-Affarijiet Soċjali jaf x’qed ngħid għax diversi drabi rrapportajt dwar x’inhi s-sitwazzjoni preżenti. U hemm bżonn nimxu ‘l quddiem biex naraw x’se nagħmlu. Irridu niftħu psychiatric units f’Mater Dei mill-aktar fis possibbli ħalli dik l-anomalija titranġa ruħha, anke biex nissapportjaw mentalment il-pazjenti akuti li għandek f’Materi Dei għax għandek issues ta’ cancer u ta’ liver failure u kulħadd jista’ jkollu mental crisis waqt li jkun għaddej minn sitwazzjoni medika. 

Waqt din il-pandemija rajna wkoll is-sitwazzjoni tas-social determinance. Fil-promozzjoni tas-saħħa mentali ma nistgħux nibqgħu nirraġunaw fuq is-saħħa biss. Ngħid għalija ħassejtni komdu ħafna naħdem mas-setturi kollha li għandi warajja  matul il-pandemija u serva ħafna l-fatt li jien qiegħed networked mas-setturi li għandi warajja; mal-anzjani, mad-diżabilità, eċċ., u li dawn jirrikorru biex tagħtihom parir dwar x’jista’ jiġri. Dak li qed jgħid l-Onor. Farrugia dwar il-kwestjoni tal-continiuty of service meta kien hemm din l-emerġenza naħseb li għandu raġun għax l-istaff tagħna, b’mod partikolari dak li jaħdem fil-qasam soċjali, kien imwerwer u ma kienx qed ikompli bis-servizzi. Fejn setgħu għamlu ħafna xogħol, però naħseb li kif qed jgħid l-Onor. Farrugia kien hemm issues ta’ lapses li rridu nħarsu lejhom bis-serjetà. Fis-saħħa mentali naf x’kienu għaliex kellek 50% tal-pazjenti li ma sarilhomx l-outpatients appointment filwaqt li fuq il-kumplament m’għandix l-istatistika tagħhom. 

Irridu nħarsu lejn il-postijiet tax-xogħol u lejn is-saħħa mentali tat-tfal tal-iskejjel. It-tfal ilhom sitt xhur ma jmorru skola! Issa meta se jerġgħu jiftħu, x’se tkun id-differenza? Se nerġgħu nibdew bl-ischool phobias? Għandna riskju ta’ school phobias bi tfal li ma jkunux iridu jmorru l-iskola għax issa sabuhom komdi d-dar! Irridu naraw x’qed jiġri fil-popolazzjoni anzjana li għaddiet minn trawma. Għandna nies li qed jibżgħu joħorġu barra! Jien dan rajtu mill-attendenza fil-knejjes. L-anzjani kienu assidwi biex imorru jisimgħu l-quddies. F’Raħal Ġdid fejn għandek l-ikbar knisja ta’ Malta, fl-aktar quddiesa frekwentata ma kienx hemm aktar minn 300 ruħ meta s-soltu jkun hemm 500 u 600! Hemm nies li qegħdin jibżgħu joħorġu barra u dik il-biża’ rridu nindirizzawha. Dik il-biża’ trid tintrebaħ. U kif tista’ tintrebaħ? Din trid tintrebaħ billi nkunu pożittivi imma anke billi nagħtu lin-nies pariri ċari dwar x’inhu safe għax dik hija l-issue kollha. Irridu nagħtu pariri ċari dwar x’inhu safe. Xbajna ngħidu dwarha u se nkomplu nitkellmu dwarha mill-perspettiva ta’ saħħa pubblika. 

Irid ikompli jinbidel il-qafas li fih noffru s-servizz, jiġifieri t-tliet punti li semmejt jien u ċjoè l-acute care f’Mater Dei, l-acute care reorganisation f’wards diċenti f’Mater Dei, l-outpatients jibqa’ magħluq u niftħu community services, aktar community set ups u nagħmlu dak li qatt ma konna kapaċi nagħmlu s’issa f’dan il-pajjiż u ċjoè nużaw servizzi eżistenti li għandhom bżonn psychiatric support biex ngħinu lin-nies. Pereżempju, m’għandux ikollna żewġ sistemi ta’ drug addiction support imma nużaw is-Sedqa biex nagħtu psychiatric service lin-nies li għandhom problema ta’ droga. M’għandniex għalfejn nagħmlu learning disability unit separat għax diġà għandna d-Dar tal-Provvidenza u allura nistgħu nużaw il-funzjonijiet tad-Dar tal-Provvidenza biex nagħtu outpatients services u sapport lin-nies li għandhom issues ta’ learning disability. 

Għad m’għandniex fuq neuropsychiatry u hemm bżonn li jkollna xi ħaġa. Għandna l-issue tal-eating disorders; ejja naqbdu dan il-mudell tal-eating disorders u naraw kif nistgħu nużawh billi naraw x’qed jagħmel ħaddieħor u m’hemmx għalfejn noħolqu servizzi ġodda. Il-general psychiatry irid jibqa’ jsir u fl-opinjoni tiegħi għandu jkun hemm is-sapport tal-GPs. Nixba’ nħambaq fuqha din għax irridu nagħtu aċċess lill-GPs ħalli jkunu jistgħu jagħtu l-antidepressants u jagħmlu l-assessments bażiċi. Il-GPs kapaċi jaraw l-acute depression li tista’ tikkuraha b’mediċini fil-baseline tad-depression u l-anxiety. Jekk jibda jsir hekk niffrankaw ħafna xogħol minn fuq l-ispeċjalisti. Irridu nagħtu s-sapport lill-familji u dan jista’ isir mhux biss bil-flus! Għandek l-edukazzjoni, l-employment, il-housing, is-psychological support u s-social workers. Kellna social workers u psychologists imwerwrin biex imorru fid-djar tan-nies! Kellna wkoll community nurses imwerwrin. Kellek sitwazzjonijiet ta’ nies bi vjolenza domestika u kellek issues legali li qamu matul dawn iż-żmenijiet. Għandu jingħata sapport lil dawn in-nies u lill-familji tagħhom, li qed jgħixu f’sitwazzjonijiet tal-biża’. 

L-aħħar punt li xtaqt nagħmel huwa fuq is-saħħa mentali tal-istaff. Din hija xi ħaġa li rridu nieħdu ħsiebha u hawnhekk qed nitkellem mhux biss fuq il-health workers li ħadmu dawk is-sigħat kollha imma fuq il-biża’ tas-sitwazzjoni li kellna quddiemna. Kellna GPs imwerwrin. Kellna tobba tal-familja mwerwrin. Jien kont involut personalment meta pprovajt nagħmel qafas dwar safe practice tal-GPs u kelli litteralment nies qed jibżgħu mis-sitwazzjoni. Uħud tagħtihom raġun għax GP anzjan ikbar minni tagħtih ftit il-benefiċċju tad-dubju li jibża’ jagħmel ċerti affarijiet imma din ma tistennihiex miż-żgħażagħ! (Interruzzjonijiet) 

Ejja nkunu ċari li hemm bżonn niftakru fl-emotional psychological support tal-istaff tagħna, li għadda, li għaddej u li se jkompli jgħaddi minn dawn is-sitwazzjonijiet. Il-kwestjoni ta’ team work ma tibnihiex f’ġurnata. It-teamwork irid jinbena b’edukazzjoni, b’multisectoral work u b’sistemi tal-IT li verament jgħinuhom. Ħdimna bit-Themes u biż-Zoom u jien għamilt kważi pandemija sħiħa naħdem mat-team kollu permezz tat-Themes u Zoom. Irridu niċċelebraw is-suċċessi imma kif għedtu diversi drabi ejja nduru dawk l-affarijiet li għandna bżonn nagħmluhom aħjar. Ejja niftakru li l-istaff huwa s-sinsla tas-servizzi tas-saħħa. Mount Carmel irnexxielu jibdel l-acute admissions policy billi biddel l-attitudni tal-istaff tiegħu, però ma nistax inħalli l-istaff jaħdem f’post tal-miżerja bil-goodwill kollu għax jaqta’ qalbu! Ma nistgħux naffordjaw spinal fractures. Intom kollha tobba u kollha tafu x’inhuma r-riżultati diżastrużi ta’ spinal fractures. Let us not fracture the spine and the backbone tas-servizz tas-saħħa tagħna! 

IĊ-CHAIRPERSON: Dr Cachia, nirringrazzjak tal-intervent tiegħek. Issa nsejjaħ lil Dr Denis Vella Baldacchino. 

DR DENIS VELLA BALDACCHINO (Chief Medical Officer): Grazzi Prof. Charmaine Gauci, grazzi Dr John Cachia, u grazzi lilkom ta’ din l-opportunità u tal-udjenza li għandna warajna. Il-COVID-19 ġiet għall-għarrieda u bħal kull ħaġa li tiġi f’salt ikun hemm il-preparazzjonijiet li jridu jsiru u, fil-każ tagħna, saru u r-riżultati jista’ jarahom kulħadd. Ovvjament din il-pandemija ma ġietx mill-qamar, fis-sens li maż-żmien kellna diversi teasers, fosthom il-MERS, is-SARS, l-Ebola u l-Avian Flu. Dawn kollha kienu opportunitajiet biex il-pajjiż jibda jipprepara ruħu. Kien hemm min beda jidħak bina u jgħidilna li konna qed naħlu l-flus u ma kienx hemm għalfejn nagħmlu l-affarijiet li għamilna. Fir-realtà din kienet xi ħaġa li d-dinja kollha nqabdet għall-għarrieda biha u mhux Malta biss. 

Il-karattru tiegħi hu li jien qatt ma nara kollox iswed u lanqas ma nara kollox abjad imma hemm il-pożittiv ukoll, u mill-COVID-19, li kien mument ta’ ansjetà, kemm għalina bħala healthcare workers kif ukoll bħala amministraturi u anke bħala ċittadini, almenu dawk li semgħuna, però jien inħobb inħares ukoll lejn il-pożittiv, x’tgħallimna u fejn se mmorru. Naħseb il-COVID-19 irridu jew ma rridux fih in-negattiv tiegħu imma kellek il-pożittiv ukoll. Fejn qabel konna ngħidu li kien hemm neglect, anzjani li qegħdin waħedhom, naħseb li l-messaġġi li ħarġu through the media u through il-Professur Charmaine Gauci u naħseb anke mill-awtoritajiet kollha, m’għandniex inkunu negattivi u ngħidu li kien hemm abbandun għax kien hemm aktar sapport min-naħa tat-tfal u żgħażagħ li daru biex jissapportjaw lin-nies li kienu vulnerabbli u li kienu qegħdin fi djarhom. Kellek nies li għenuhom fix-xiri tal-bżonnijiet tagħhom u anke b’sempliċement telefonata. Jien m’iniex wieħed mill-operaturi tas-sistemi tat-telekomunikazzjoni imma interessanti kieku kellna naraw jekk kienx hemm żieda f’dawn is-servizzi. Naħseb li bnejna links li qabel, forsi bil-ħajja mgħaġġla li konna qegħdin ngħixu, konna qegħdin nitilfuhom. U dawk huma affarijiet pożittivi.  

Rajna diversi entitajiet u NGOs li pprovdew l-ikel. Araw kemm il-meal ħareġ! Meta staqsejt lil wieħed mill-kappillani fejn qed imorru dawn il-meals beda jsemmili ċerti setturi li lanqas konna nimmaġinaw u forsi xi kultant nitbissmu wkoll. Imma kellek pereżempju, il-prostituzzjoni li f’din il-pandemija waqfet u hemm min spiċċa bla introjtu ta’ xejn. Dan setgħu jgħiduh dawk in-nies li kienu qed jgħinu lil dawn in-nies li waqgħu fil-qiegħ tas-soċjetà. Oġġett żgħir imma li fih tara l-pożittività tagħna li naħsbu f’kulħadd. 

Min-naħa tiegħi ovvjament se nħares lejn is-settur tas-saħħa. Aħna l-Maltin magħrufin li meta jkollna mument ta’ kriżi nqumu u nirrispondu kollha flimkien. U bl-affarijiet li saru fl-isptarijiet u fl-istituzzjonijiet tagħna naħseb li kulħadd ġab għajnejh wara widnejh fuq kif irnexxielna nbiddlu strutturi sħaħ. Dr Cachia semma l-operat tagħna biex nirrispondu u nippreparaw għal possibbilment pressures li se jkollna minħabba l-COVID-19. Hemm min jgħid li għamilna ż-żejjed imma ż-żejjed qatt mhu żejjed għax jista’ jkun li this is not over, it will not be over u rridu nkunu ppreparati. Dawn huma l-affarijiet pożittivi fejn rajna postijiet li ma kenux intenzjonati jew li jintużaw f’aspett kliniku u aħna għamilniehom u żidna l-kapaċità tagħhom biex nagħtu l-kura intensiva. 

Se nibda billi nħares lejn setturi partikolari li l-Onor. Farrugia u diversi Membri oħra minnkom bdejtu ssemmu. U se nibda bil-kura primarja. Iva, l-attività naqset u naqset għax naqqasnieha aħna, ikkontrollajnieha u anke għaliex in-nies baqgħu lura. X’tgħallimna? Waħda mill-affarijiet pożittivi li ma saritx wara erba’ snin ta’ laqgħat imma saret f’sekonda kienet dik li għamilna dan iċ-ċentru ċentralizzat li fih bdew isiru l-konsultazzjonijiet bit-telephone u bil-video conferencing. Id-dokumentazzjoni li ġibt mingħand iċ-Chairperson tal-kura primarja turi li l-house visits naqsu b’90%. Issa jista’ ikun li naqset għax in-nies beżgħu imma jista’ jkun ukoll li aħna qed insiru aktar effiċjenti. In-nies irrealizzaw li jista’ jkun li ma jmorrux għand it-tabib jew imorru jużaw is-servizzi just to pop in u minflok bdew jużaw dawn is-servizzi ta’ komunikazzjoni. Issa dan mhux se jingħalaq imma se jibqa’ hemmhekk. 

L-istess l-operat kif konna nagħmlu fil-bereġ se jkun mudell u forsi aktar tard se jitkellem fuqu l-Ministru meta jiġi biex inedih, fejn immorru biss għar-riċetta u bilkemm kemm ikollna għalfejn inħarsu lejn il-pazjent, dan issa se jiġu revisited biex nipprovaw nagħtu servizzi aħjar u minflok it-tabib joqgħod jikteb ir-riċetta, ikun hemm aktar ħin għal one to one mal-pazjent. Veru li naqqasna ċerti servizzi imma kburi wkoll li s-servizzi reġgħu bdew jingħataw. Kellna diversi clinics fil-kura primarja li telqu full on, inkluż il-vaccinations u tlaqna mingħajr problemi. Hawnhekk mhux qed insemmi biss fis-settur pubbliku imma kif semmejtu intom ukoll, anke fis-settur privat. Fuq is-settur privat kien hemm mixed feelings. Hemm min waqaf għax beża’ u hemm min xammar il-kmiem u ta s-servizz tiegħu lejn il-pazjenti tiegħu, u tafu kemm hemm links b’saħħithom bejn il-pazjent u t-tabib privat. U minn hawnhekk insellem lit-tobba kollegi tagħna li baqgħu għaddejjin b’dik l-attività. 

Jekk inħares lejn l-isptar, kif semmejna, hemmhekk żidna l-kapaċitajiet tagħna għall- kura intensiva. Nafu li bil-COVID-19 wieħed mill-potenjzali huwa li seta’ jaffettwa aktar ħażin lill-pazjenti li jkollhom bżonn il-kura intensiva. Mal-istaff tagħna saret inizjattiva to retrain it-tobba u n-nurses. Dawk li forsi qabel kienu qegħdin f’ċerti areas, illum erġajna rrevedejna l-iskills tagħhom biex ikunu jistgħu jkunu ta’ servizz jekk tintalab l-għajnuna tagħhom. L-operazzjonijiet li kienu ppjanati bilfors kellna nnaqqsuhom għax l-anestesisti kienu ffokati biex jagħtu dik il-kura aktar intensiva imma hemmhekk ukoll tlaqna full on biex nipprovaw nerġgħu nagħmlu l-almu tagħna biex dak li għelibna bħala waiting lists, inżiduhom u ntejbu l-affarijiet. L-istess ħaġa fl-Outpatients, fejn bil-mod il-mod bdejna nerġgħu niftħu. Dr Cachia semma xi ħaġa fuq l-istaff li jien nemmen biha. Waħda mill-issues li se jkollna niffaċċjaw hija n-nies li ħadmu b’tant żelu u b’tant motivazzjoni li lanqas il-vacation leave tagħhom ma ħadu! Din tista’ taffettwahom lilhom, speċjalment it-tobba barranin li jridu jerġgħu jmorru lura lejn pajjiżhom. U aħna konxji dwar dak ukoll. 

Wieħed mis-setturi li affettwana b’mod negattiv kien dak tal-pazjenti li riedu jmorru għat-trattament l-Ingilterra jew fejn kellhom jiġu speċjalisti minn barra. Dik kienet negattiva imma nammira u napprezza, pereżempju, l-AirMalta li għenitna biex nitrasportaw ċerti pazjenti lura f’Malta. B’hekk minflok użajna l-air ambulance at a significant cost, l-AirMalta ħarġet minn postha biex tgħinna nġibu diversi pazjenti minn diversi ajruporti. Napprezza lin-nies li kkooperaw magħna imma napprezza wkoll il-linja tal-ajru li ħarġet minn postha sabiex tgħinna. 

Settur ieħor huwa dak tar-riabilitazzjoni. Iva, f’kull istituzzjoni, kif semmiet il-Professur Gauci, kellna nagħmlu xi restrizzjonijiet biex nipproteġuhom, u allura fejn qabel konna għaddejjin full on bis-servizzi ta’ riabilitazzjoni, dan kellu jonqos imma issa reġa’ telaq. Din staqsejtha lil Dr Stephen Zammit għax il-COVID-19 setgħet affettwat b’mod ħażin lin-nies minħabba l-prolonged hospitalisation tagħhom. Imma ma jidhirx li ġara hekk, anke fil-pazjenti ġewwa Karen Grech, apparti dawk li, sfortunatament mietu, imma bħala riabilitazzjoni ma jidhirx li kien hemm affarijiet negattivi għalissa. 

Dr Cachia semma l-PTSD li huwa fattur li rridu nistennewh u li rridu nibnu għalih. L-aktar settur importanti – importanti li naraw il-pożittiv tiegħu wkoll – huwa dak tan-nies li sfortunatament jew qed jieħdu t-trattament tal-chemotherapy jew ta’ dawk li qegħdin fuq il-palliative care. Hemmhekk kellna restrizzjonijiet bil-ħsieb li nipproteġu imma xi ħaġa pożittiva li saret u li hawnhekk nerġa’ insellem lin-nies li ma tantx jissemmew imma li qegħdin hemmhekk, fosthom lil Dr Doreen Pace, il-konsulenta tagħna fil-Palliative Care, li mhux talli taw servizz imma talli raw titjib fis-servizz minħabba t-teleconferencing li kien hemm mal-pazjenti u mal-qraba tagħhom. Din hija xi ħaġa li qed naraw li nkomplu għaddejjin biha mhux bħala a knee-jerk reaction, biex nirreaġixxu, imma lesti li nibqgħu naddattawha għax kien hemm encounter aktar malajr mal-pazjent, aktar assessjar u sapport b’dan il-mod. Imbagħad xorta se jkun hemm il-face to face contact imma din hija xi ħaġa li huma qegħdin janalizzaw għax il-biċċa tjiebet u l-pazjenti apprezzawha. 

Inkun qed nagħmel dnub jekk ma nsemmihomx dawn l-affarijiet. Kif tafu, fil-palliative care jew fl-onkoloġija għandna wkoll NGOs li jissapportjawna. U waħda minnhom hija l-Hospice, li again kien hemm impatt fuqhom għax jien tkellimt magħhom personalment. Naqsu dawk il-personal contacts taż-żjarat lill-pazjenti imma żdiedu bil-bosta t-teleconferencing u t-telecommunications mal-pazjenti. Ħaġa oħra li forsi hija negattiva imma nsemmiha ... L-imwiet huma dejjem esperjenza negattiva. Tafu li fil-komunità tagħna n-nies normalment inħalluhom imutu fl-ambjent li jkunu mdorrijin bih u mdawwrin bl-għożża tal-familja tagħhom. Anke l-Hospice nnotat li kellha żieda fejn hi tat l-għajnuna lil pazjenti li mietu fid-djar tagħhom qalb il-qraba tagħhom. Issa waħda mill-affarijiet negattivi hi li kull NGO tiddependi mill-fondi li tiġbor u hawnhekk ukoll rajna mpatt li se jaffettwa lil dawn l-NGOs li jissapportjawna. 

Semmejtu n-nies bil-mard kroniku. Kif għedtilkom fis-servizz li ngħata fis-settur tal-kura primarja kien hemm it-teleconsultations u jidher li dan ħadem tajjeb. Waħda mill-affarijiet li se nixprunaw u l-Ministru se jniedi minn hawn u ftit ieħor hi l-wegħda tal-Gvern li jagħmel ir-remote patient monitoring u ċjoè li aħna nissapportjaw pazjenti fil-komunità li jkollhom gadgets biex ikunu jistgħu jimmoniterjaw il-kondizzjonijiet tagħhom mid-dar stess u l-informazzjoni tidħol f’post ċentralizzat jekk ikun hemm affarijiet li mhux qegħdin jimxu sew. Se nibdewha minn hawn u ftit ieħor imma dik se nħalliha f’idejn il-Ministru biex isemmiha hu. 

Settur ieħor importanti u li qiegħed għal qalbi – u hawnhekk insellem lill-Professur Charmaine Gauci – huwa s-settur tal-immigranti u tal-ħaddiema minn pajjiżi mhux Ewropej. Naħseb li rridu noqogħdu attenti għax dawn in-nies jinsabu fil-moħba tal-komunità u jista’ ikun hemm min iħares lejhom b’mod negattiv imma hemm ħafna nies li spiċċaw bla xogħol. Hemm ħafna nies li xorta baqgħu jħallsu l-kera u dawk huma area partikolari. Naf li fejn kellna sitwazzjonijiet ta’ mard, bl-għajnuna tal-NGOs, tajna l-full support tagħna, inkluż fl-iswabbing u inkoraġġajniehom biex ħadd ma jibża’ jersaq jagħmel l-iswabbing u sabiex jieħu t-trattament li jkollu bżonn. Dik hija area partikolari li forsi qiegħda moħbija u rridu noqogħdu attenti għaliha. 

Ma nixtieqx nieħu ħafna ħin imma semmejna ħafna affarijiet illum, fosthom l-iskills ġodda tat-teleworking, eċċ. Jien naraha pożittiva kemm favur l-ambjent u kemm favur affarijiet oħra imma rridu noqogħdu attenti għax in-nies li baqgħu jaħdmu mid-djar tlifnielhom dak il-break li qabel kienu joħorġu biex imorru fil-post tax-xogħol tagħhom, jiltaqgħu man-nies, jilbsu, jitkellmu, jivjaġġaw u affarijiet oħra li forsi qabel konna ngorru mentri issa baqgħu fid-djar tagħhom 24 siegħa magħluqin hemmhekk. Dak ukoll huwa impatt li ‘l quddiem irridu nistudjaw u naraw x’se jkun ir-riżultat tiegħu. Kif semmiet il-Professur Gauci għandek l-ansjetà ta’ x’se jiġri issa. Is this over or not? Bħala tabib u bniedem imħarreġ f’dawn l-affarijiet nista’ ngħid li it will not be over but it will take time. Irridu nistennew il-vaċċin jasal. 

Nisperaw li l-vaċċin ikun effettiv imma ma nistgħux nitilqu jew nirrilaxxaw dak li semmiet il-Professur Gauci u ċjoè l-edukazzjoni tagħna nfusna u li mhux aħna nimponu, li mhux aħna niġru jew nikkastigaw lin-nies imma li n-nies stess jifhmu li dan li qegħdin nagħmlu waħedna m’aħna se nagħmlu xejn. This is a collective effort ta’ kull individwu li hawn f’Malta. Nirringrazzjakom. 

IĊ-CHAIRPERSON: Grazzi Dr Vella Baldacchino. Dr Cachia, nitolbok tkun ftit fil-qosor. 

DR JOHN CACHIA: Wara li rringrazzjajna lil Dr Stephen Sultana għax-xogħol infrastrutturali li għamel, irrid ngħid prosit lil Dr Stephanie Xuereb li llum hija s-CEO ta’ Mount Carmel. Naħseb li għamilna deċiżjoni u li se tgħinna, wara li saret l-infrastruttura, li nbiddlu l-affarijiet interni. It-tieni punt importanti li xtaqt insemmi – u nixtieq nisma’ x’għandhom xi jgħidu fuq dan – u li jien għandi informazzjonni mid-Dar tal-Provvidenza li fit-tliet xhur li għaddew naqsu jew sparixxew id-diarrheas u n-nies morda bl-influwenza jew bl-irjiħat. Kien qed jgħidli Fr Martin kemm iffrankaw antibijotiċi, nappies u affarijiet oħrajn as a spill over tal-miżuri tal-ħasil tal-idejn tal-istaff! Il-ħasil tal-idejn tal-istaff għamel differenza enormi fir-running costs tagħhom! 

ONOR. DEO DEBATTISTA: Mhux għax ma jmorrux jarawhom il-qraba? 

DR JOHN CACHIA: Ma nafx jekk hux għax mhux qed imorru jarawhom il-qraba imma l-aktar ħaġa interessanti kienet li ma kellhomx diarrheas u nies morda daqskemm kien ikollhom fix-xhur ta’ qabel. 

ONOR. ETIENNE GRECH: L-influwenza mhux l-istaġun tagħha bħalissa imma l-irjiħat u l-gastroenteritis ftit qed naraw bħalissa. 
IĊ-CHAIRPERSON: Grazzi. Insejjaħ lil Dr Mary Vella, Kummissarju għall-Anzjani. Nitlobkom tkunu ftit konċiżi ħalli nagħtu ċans lil kulħadd. 

DR MARY VELLA (Kummissarju għall-Anzjani): Sur President, ħafna mill-affarijiet li se nsemmi diġà ssemmew minn ta’ qabli. Għaddew 15-il ġimgħa u nofs minn meta kellna l-ewwel każ tal-COVID-19 u naħseb li issa wasal iż-żmien li nibdew inħarsu daqsxejn ‘il quddiem u nħarsu lil hinn mill-pandemija u b’responsabilità, kuraġġ u aktar attenzjoni nagħmlu ħilitna sabiex nerġgħu lura għan-normal, għalkemm normali differenti u rridu nżommu f’moħħna li rridu naġixxu b’mod differenti minn kif konna ngħixu qabel. 

Mill-bidu nett konna għedna li nies akbar fl-età u nies vulnerabbli għandhom riskju akbar u bil-miżuri li ttieħdu biex jissalvagwardaw l-interessi u s-saħħa ta’ kulħadd, għalkemm kienu iebsa, irnexxielna nżommu l-mewġa u l-infezzjonijiet baxxi, speċjalment fl-anzjani. It-tixrid ta’ dan il-virus, s’issa, baqa’ dejjem ikkontrollat, però nafu li l-virus għadu magħna u se jibqa’ daqsxejn ‘il quddiem. Irridu nkunu pożittivi u noqogħdu attenti, inkomplu bil-mitigazzjoni u nkomplu bil-miżuri li ttieħdu għax nafu li għandna nies li jkunu pożittivi mingħajr ma juru ebda sintomi, u allura r-riskju dejjem jibqa’ hemm. Qegħdin f’fażi fejn irridu nitgħallmu ngħixu ħajja b’normalità ġdida, fejn il-preżenza tal-virus, għalkemm naqas, għadha teżisti. Issa li ħafna mill-miżuri tneħħew u nafu li għad baqa’ każijiet fil-komunità huwa importanti li nkomplu nsegwu r-rata ta’ trasmissjoni biex naċċertaw li l-firxa tal-virus ma tkunx qiegħda terġa’ tiżdied. Irridu noqogħdu attenti mill-affarijiet u mill-miżuri li nirrilaxxaw u li jekk se jerġa’ jkollna xi problemi, noqogħdu attenti li nkunu nistgħu nerġgħu nibdew b’miżuri ġodda. 

Ir-rata ta’ trasmissjoni baqgħet dejjem baxxa matul dawn l-aħħar ġimgħat u allura hemm inqas riskju u kien għalhekk li n-nies anzjani u vulnerabbli ġew mgħarrfa li jistgħu joħorġu. Għalkemm soluzzjoni għad m’għandniex u fadlilna x’nistennew sakemm jinstab il-vaċċin, irridu nipprovaw naddattaw għal normalità ġdida u għall-ġid ta’ saħħitna, kemm dik mentali kif ukoll dik fiżika. Bħala Kummissarju għall-Anzjani l-irwol tiegħi hu li nissalvagwardja d-drittijiet tal-anzjani. Avolja kellna r-rilaxx ta’ dawn il-miżuri, huwa fid-dover tagħna li nkomplu nipproteġu lil dawn in-nies anzjani u vulnerabbli. Naf li l-perjodu ta’ anzjanità - anke għax sirna ngħixu aktar - huwa terminu wiesa’ ħafna bħalma hemm spectrum wiesa’ ta’ vulnerabilità. Mhux kull anzjan huwa anzjan li ma jiflaħx jagħmel ċerti affarijiet. Għandna anzjani li jibqgħu b’saħħithom għal ħafna snin u jibqgħu jagħtu kontribut siewi fis-soċjetà. 

Għalhekk meta dawn jiġu mġiegħla joqogħdu ġewwa għal żmien twil, dan l-istat ta’ inattività jista’ jwassal għal dipressjoni. L-istess nistgħu ngħidu għal min hu vulnerabbli. II-vulnerabilità hija differenti għal kull individwu u għal min hu vulnerabbli, bħal ċerti anzjani li jbatu minn ċerti kondizzjonijiet, in-normalità tagħhom hija differenti. Jista’ jkun li dawn it-tip ta’ anzjani, b’dawn il-kondizzjonijiet, il-miżuri li ġew imposti fuqhom fi żmien il-COVID-19, għalihom setgħet kienet xi ħaġa ta’ kuljum u li forsi ħassewhom aktar siguri minn qabel. Għalhekk, f’dan l-istadju huwa importanti li dawn in-nies li kienu draw b’sistema fejn jieħdu ħsieb tagħhom infushom minħabba l-kondizzjoni tagħhom huwa importanti li jkomplu jagħmlu dan bħalma dejjem għamlu. Kull wieħed u waħda minna għandna nkunu responsabbli biżżejjed li nieħdu ħsieb kemm tagħna nfusna kif ukoll tal-anzjani u tal-għeżież tagħna. 

Aħna nisħqu li huwa importanti, speċjalment l-anzjani, li jibqgħu jieħdu ħsieb saħħithom, ikomplu bis-social distancing, bil-hygene care, u li joqogħdu attenti u ma joħorġux u jekk se joħorġu ma jmorrux qalb il-folol. F’dan il-perjodu li dħalna fih, għalkemm irridu noqogħdu attenti biex ma nitilfux dak kollu li ħdimna għalih f’dawn l-aħħar ġimgħat, ma nistgħux nibqgħu mwaħħlin u npoġġu f’ġenb mard ieħor u kondizzjonijiet oħra li m’għandhomx x’jaqsmu mal-COVID-19. Bħala Kummissarju, anke fl-għeqqel tal-pandemija, kont ilni nisħaq u nħeġġeġ biex jekk xi ħadd iħoss xi sintomi jew xi uġigħ jew xi ħaġa li mhijiex tas-soltu għandu jfittex parir mediku minnufih. Però nafu li kellna nies li xorta kienu jibżgħu jersqu lejn l-isptar anke kultant bi problemi serji. Barra minn hekk, kellna wkoll l-impatt fuq is-saħħa mentali, il-biża’, is-solitudni, il-problemi bejn il-koppji u l-problemi finanzjarji li dawn kollha aggravaw is-sitwazzjoni u s-saħħa mentali. Għalhekk huwa importanti li issa li qegħdin inneħħu dawn il-miżuri, inkomplu bis-servizzi tas-saħħa li huma essenzjali bħal, pereżempju, l-iscreening li minnhom infushom jgħinu biex isalvaw il-ħajjiet. 
Fil-qasam tal-anzjani waħda mill-miżuri li ttieħdet f’inqas minn ġimgħa wara li feġġ l-ewwel każ kienet li twaqqfu ż-żjajjar fid-djar tal-anzjani. Grazzi għal din il-miżura f’waqtha rnexxielna nipproteġu lill-għeżież tagħna u d-djar tal-anzjani ma sfawx vittma tal-COVID-19 bħalma ġara barra minn Malta. Fl-10 ta’ Ġunju, fid-dawl taċ-ċirkostanzi preżenti, wara konsultazzjoni u analiżi dettaljata, flimkien mal-Awtorità tas-Saħħa Pubblika, ġie elenkat pjan ġdid b’miżuri ta’ prekawzjoni li għandhom jittieħdu biex mit-18 ta’ Ġunju l-qraba setgħu jerġgħu jibdew iżuru lill-anzjani tagħhom fir-residenzi mingħajr l-użu tal-perspex jew il-ħġieġ. Dan jeskludi lil San Vinċenz għax fil-każ ta’ dan l-isptar għadhom għaddejjin id-diskussjonijiet mal-Awtorità tas-Saħħa Pubblika. Ingħata wkoll permess lil dawk l-anzjani li jitolbu biex joħorġu mir-residenzi sabiex ikunu jistgħu jagħmlu dan. 

Barra minn hekk, diversi servizzi fil-komunità li kienu jiġu offruti mid-Dipartiment tal-Anzjanità Attiva u Kura fil-Komunità li kellhom jiġu mwaqqfa minħabba l-pandemija, fid-29 ta’ Mejju kien tħabbar li mill-1 ta’ Ġunju kellhom jerġgħu jiġu fis-seħħ is-servizzi tal-Home Help, tal-fiżjoterapija, tal-podoloġija, tal-occupational therapy, tal-Comcare, tar-respite fid-djar, tas-social work, tad-dementia, tal-handyman u servizzi oħra. Illum ħarġet stqarrija oħra fejn qed jingħad li mill-1 ta’ Lulju se jibdew jiġu offruti l-kumplament tas-servizzi l-oħra fil-komunità. Dawn huma s-servizzi taċ-ċentri ta’ matul il-jum tal-anzjanità attiva u taċ-ċentru ta’ matul il-jum tad-dementia, minbarra n-night shelters u tas-silver tea service. Iridu dejjem jieħdu diversi struzzjonijiet u jassiguraw li s-saħħa ta’ kulħadd tiġi mħarsa. 

L-anzjani li kellhom bżonn jidħlu l-isptar fi żmien il-pandemija ma seta’ jmur jarahom ħadd u dik hija xi ħaġa li lili verament weġġgħatni. Veru li dan il-pass ittieħed biex jipproteġu lil dawk il-persuni vulnerabbli imma kellna ċerti anzjani li jew forsi minħabba problema ta’ smigħ jew minħabba li għax mentalment ma kinux daqshekk f’tagħhom li dawn ma setgħux jikkomunikaw mal-familja. Huwa minnu li ntużat it-teknoloġija u aħna bqajna nħeġġu biex kulħadd jibqa’ jagħmel kuntatt mal-għeżież tiegħu bit-telephone u bit-teknoloġija imma għandna anzjani li m’għandhomx idea ta’ kif jużaw din it-teknoloġija u għalhekk ma setgħux jibqgħu f’kuntatt mal-qraba u l-familji tagħhom. 

IĊ-CHAIRPERSON: Naqbel miegħek mija fil-mija. Apparti minn hekk hawn ħafna persuni, inkluż anzjani, li mhumiex avant-garde fit-teknoloġija u hawn ħafna nies ukoll fl-irħula li la jafu jiktbu u lanqas jaqraw. 

DR MARY VELLA: Iva, hawn ħafna. 

IĊ-CHAIRPERSON: Pereżempju, is-sigurtà soċjali kienu jagħmlu kollox bil-computer u tgħidx kemm imlejt formoli għan-nies! 

DR MARY VELLA: Jien li rajt hu li l-anzjani li kienu waħedhom sabu ħafna sostenn mingħand tal-familja jew mingħand il-ġirien tagħhom stess, li kien hemm min anke kien imur jixtrilhom il-bżonnijiet tagħhom. Anke dawn il-ħwienet iż-żgħar, il-corner shops, il-grocers, eċċ., kienu qegħdin iwasslulhom ix-xirjiet u kienu anke jgħidu kelma magħhom mill-bogħod. Jiġifieri ma kienx hemm dak l-abbandun totali. Però din tal-isptar, meta bniedem ikun l-isptar ikollu bżonn iżjed sostenn mingħand min jiġi minnu. 

IĊ-CHAIRPERSON: Grazzi. Ngħaddu għall-Uffiċċju tal-Kummissarju għat-Tfal, is-Sinjura Pauline Miceli. 

IS-SINJURA PAULINE MICELI (Kummissarju għat-Tfal): Sur President, nirringrazzjakom tal-istedina imma qabel nibda, nixtieq ngħid xi ħaġa għax kont qiegħda nisma’ dak li ntqal qabli. Intom kollha tobba u l-COVID-19 hija xi ħaġa medika però xi ħaġa li lili, anke bħala anzjana u li allura kont meqjusa bħala vulnerabbli, ħolqitli stress enormi. Ħadt gost b’dak li kien qed jgħid il-Kummissarju tas-Saħħa Mentali għax din affettwat lil ħafna nies mentalment. Għandek ukoll l-iżolament għax ridtu tipproteġuna imma tipproteġuna?! L-empowerment hawnhekk kien assolutament minsi! Fil-fatt naf li kien hemm xi calls biex dawn l-anzjani ma nħalluhomx joħorġu. X’jiġifieri?! Mela jien m’iniex kapaċi nieħu deċiżjoni għalija nnifsi?! Kif qalet il-Kummissarju għall-Anzjani, I have to gauge l-vulnerabilità tiegħi. 

Dik hija xi ħaġa li I feel very strongly about għax taffettwak u naħseb li l-effetti tal-COVID-19 ma kenux ikunu severi daqs l-effetti tal-iżolament u n-nuqqas ta’ konsiderazzjoni tal-ħteġijiet emozzjonali u soċjopsikoloġiċi tal-individwi. Nixtieq nagħmel din l-enfasi fuq l-empowerment - anke meta nitkellmu fuq it-tfal nitkellmu ħafna fuq l-empowerment tagħhom - għaliex naħseb li bħala poplu ninsew li l-individwi għandhom moħħ kapaċi sabiex jagħmlu gauging tas-sitwazzjoni tagħhom u li għandna nħallulhom ftit ir-riedni f’idejhom biex jiddeċiedu huma ċerti affarijiet. Issa ħalli niġi għall-irwol tiegħi u nitkellem fuq it-tfal. 

ONOR. DEO DEBATTISTA: Sinjura Miceli, li kieku ma ħadniex dawn il-miżuri ma kienx ikollna dawn ir-riżultati. Hemm il-mudell Svediż. Pereżempju, l-Iżvezja ħallewha aktar miftuħa imma mbagħad bħala mortalità kellhom imwiet daqs il-pajjiżi Skandinavi kollha times three! Il-miżuri li ħadna veru kellhom impatt fuq l-aspett mentali tat-tfal, speċjalment tfal bi bżonnijiet speċjali, bħall-ADHD jew kondizzjonijiet oħra, imma għalhekk ħadna dawk ir-riżultati. 

IS-SINJURA PAULINE MICELI: Naqbel miegħek. 

ONOR. DEO DEBATTISTA: Il-Kummissarju tal-Anzjani rreferiet għall-anzjani li baqgħu iżolati imma f’istitut ġo Seattle mietu 30% tal-anzjani! Veru kulħadd għandu moħħ biex jaħseb imma jekk tkun over confident fiha l-ħaġa tibda tħossok b’saħħtek biżżejjed li mhu se tagħmillek xejn u rajna x’ġara f’pajjiżi barranin. Fil-Lombardia mietu aktar minn 200 tabib u r-Russja mietu aktar minn 500 tabib, jiġifieri dawn ħassewhom b’saħħithom. Biex noqogħdu ftit kawti … 

DR JOHN CACHIA: Fi Spanja kien hemm dar tal-anzjani li r-residenti mietu kollha. 

DR MARY VELLA: Jien qed ngħid li l-pazjenti anzjani li jkunu l-isptar u li m’għandhomx technological awareness għandu mqar ikun hemm persuna waħda minn tal-familja miegħu jew magħha ...  

ONOR. DEO DEBATTISTA: Naqbel mal-Professur Gauci li kienet drastika f’dawn l-affarijiet. 

IĊ-CHAIRPERSON: Sinjura Miceli, nitolbok tkompli bil-preżentazzjoni tiegħek. 

IS-SINJURA PAULINE MICELI: Sur President, il-UN ħarġet dikjarazzjonijiet dwar id-drittijiet tat-tfal. Nafu li t-tfal forsi ma mardux daqshekk bil-COVID-19 imma xorta waħda kellek impatti indiretti fuq is-saħħa u fuq il-well being tagħhom u li dawn għad irridu narawhom ‘il quddiem, kif qal il-Kummissarju għas-Saħħa Mentali. Kien hemm aspetti oħrajn li l-COVID-19 ġabet fuq it-tfal. Pereżempju, kulħadd jaf li qed toħroġ statistika dwar kif il-faqar fit-tfal żdied minħabba li jista’ jkun li l-ġenituri tagħhom tilfu l-impjieg li kellhom jew inkella naqsilhom id-dħul tagħhom. Anke r-rata ta’ survival tat-tfal, speċjalment f’sitwazzjonijiet fejn huma l-aktar vulnerabbli, qiegħda tonqos. Meta qed ngħidu l-aktar vulnerabbli mhux qed nirreferu biss għat-tfal li għandhom xi diżabilità imma anke għal tfal li qed jgħixu f’sitwazzjonijiet ta’ familji li għandek ħafna ġlied u diżgwid bejn il-ġenituri tagħhom, fejn il-kondizzjonijiet fiżiċi tal-ambjent tad-dar huma ħżiena jew mhumiex adegwati għaż-żmenijiet tal-lum. 

Ovvjament nafu li r-rutina tat-tfal iddur ħafna madwar l-iskola u l-edukazzjoni, u nafu li mill-ewwel ittieħdu l-miżuri sabiex jingħalqu l-iskejjel. Però din ġabet sfidi u anke opportunitajiet għax illum qegħdin naraw it-tnejn. Qabel xejn id-digital divide kompliet tiżdied bejn it-tfal li ġejjin minn sitwazzjonijiet ta’ djar differenti imma anke f’sitwazzjonijiet normali mhux it-tfal kollha huma ugwali f’dak li huwa aċċess għat-teknoloġiji ġodda li qegħdn joħorġu llum. Kellna sitwazzjonijiet li minħabba li wħud mil-lezzjonijiet kienu qegħdin isiru online, l-għalliema tħallew fil-libertà kollha li jużaw il-metodu li jridu huma. 

Fil-fatt l-għalliema setgħu jirrekordjaw il-lezzjoni minn qabel, kien hemm ħafna li kienu interactive mat-tfal u għamlu użu mit-Themes, miż-Zoom u minn applications oħrajn sabiex jagħmlu l-lezzjonijiet tagħhom. Kultant dik kienet daqsxejn confusing, speċjalment fejn għandek tfal żgħar u l-ġenituri li ma jkunux jafu jużaw daqshekk it-teknoloġiji. It-timetables ukoll ġew disrupted u naħseb li rridu nammettu li l-attention span tat-tfal mhijiex daqshekk twila bħal tagħna l-kbar u kien hemm diffikultajiet, speċjalment għaż-żgħar sabiex isegwu l-lezzjonijiet. Nafu li r-rutina hija importanti għat-tfal. Għat-tfal li għandhom ċerti sitwazzjonijiet, kondizzjonijiet fiżiċi, kondizzjonijiet ta’ learning disability, bħall-ADHD, autism, eċċ., kien qed ikun aktar diffiċli għalihom. U naħseb li f’dawn it-tlieta, erba’ xhur waqgħu lura. 

Hemm ukoll l-isfidi għall-ġenituri għax meta t-tfal qegħdin maqfulin id-dar irid ikollok lil xi ħadd mill-ġenituri qiegħed magħhom kontinwament. Sitwazzjonijiet ta’ familja fejn hemm il-problemi, il-viċinanza kontinwa tat-tfal mal-ġenituri kienet strained ħafna u kellek ħafna stress fuq it-tfal u stress fuq il-ġenituri. Barra minn hekk il-home schooling ħolqot ċerta problemi għall-ġenituri, fejn inħolqot ċerta ansjetà meta ġew biex jagħmlu pereżempju l-matematika mat-tfal tagħhom. Forsi min għandu tfal żgħar jew huwa f’kuntatt ma’ tfal żgħar jaf li l-metodoloġija u t-tagħlim tal-matematika kif isir illum ... Issa jien naf li l-iskop warajhom - għax jien ukoll insegwi dawn il-lezzjonijiet man-neputijiet tiegħi – hu li qegħdin iħejjuhom sabiex eventwalment ikunu ppreparati għall-artificial intelligence u biex ikunu mħarrġa jibnu l-iskills, imma għalina u għall-ġenituri tagħhom dawn il-metodi huma diffiċli. U allura kienet tkun frustranti u għadha frustranti biex jgħinu lit-tfal isegwu l-lezzjonijiet. Mhux it-tfal kollha kellhom aċċess għal-learning support educators. Il-maġġoranza tal-għalliema taw il-kontribut tagħhom u għenu kemm setgħu imma minħabba li, bħal kull persuna oħra, mhux kulħadd ikun iddedikat l-istess, u anke l-iskola forsi ma tkunx qed issegwi daqshekk lil kulħadd, it-tfal li kellhom il-learning support educators ħafna drabi baqgħu mingħajr dak l-appoġġ li s-soltu jingħataw l-iskola. 

Xi ħaġa li qalulna ħafna t-tfal għax għamilna sessions online magħhom u t-tfal huma esperti fit-teknoloġija ħafna aktar minni u minna l-kbar, kienet li huma kienu qed jimmissjaw ħafna l-interaction fiżika mat-tfal l-oħra u d-dinamika tal-klassi. Naħseb dik taffettwahom ħafna. Apparti minn hekk, il-fatt li hemm il-ġenituri tagħhom qed isegwu l-lezzjonijiet magħhom u qegħdin jisimgħu x’qed jgħidu l-ħin kollu bdiet tagħmel il-pressure fuqhom, speċjalment fejn għandek ġenituri ambizzjużi li jimbottaw lit-tfal, u li allura ma tawhomx dak ir-respite li t-tfal ikollhom meta jkunu qegħdin ma’ sħabhom fil-klassi. Dik sibna li kienet waħda mill-isfidi li kellhom it-tfal. 

Dwar is-saħħa diġà tkellmu ta’ qabli, però huwa minnu li anke t-tfal batew minħabba nuqqas ta’ servizzi ta’ psikoloġisti, fiżjoterapisti u psychosocial services li s-soltu jingħataw kemm fl-iskejjel kif ukoll minn istituzzjonijiet oħrajn. Fuq is-saħħa mentali, jekk aħna l-kbar konna affettwati, it-tfal ovvjament ġew affettwati wkoll. Għandek ħafna tfal li batew bi stress u għadhom qegħdin ibatu mill-istress u l-ansjetà. Nittama li l-effetti ma jkunux daqshekk severi li joħorġu aktar ‘il quddiem f’dak li għandu x’jaqsam mad-dipressjoni fost it-tfal imma dik hija xi ħaġa li lili tinkwetani ħafna.  

ONOR. ETIENNE GRECH: Sinjura Miceli, peress li daqs nofs siegħa oħra għandna vot fil-Plenarja, nitolbok biex tħaffeff ftit il-pass. 

IS-SINJURA PAULINE MICELI: L-iżolazzjoni affettwathom ukoll kif ukoll il-biża’ li joħorġu barra. Għad għandna tfal - għadna kif tkellimna wkoll ma’ grupp ta’ tfal - li għadhom qegħdin jibżgħu u ma jridu joħorġu b’xejn mid-dar! U dik kienet xi ħaġa inkwetanti ħafna! Aħna nitkellmu ħafna li f’Malta għandna rata għolja ta’ obeżità u r-rakkomandazzjonijiet min-naħa tas-Saħħa hi li jagħmlu siegħa eżerċizzju kuljum imma, ovvjament, sakemm qegħdin id-dar dik baqgħet nieqsa u naħseb dik ukoll qiegħda taffettwahom kemm fiżikament kif ukoll mentalment.  

Għandek l-istigma għall-barranin u għal dawk li forsi ħbiebhom jew fil-familja tagħhom kellhom il-COVID-19. Dik hija xi ħaġa li teżisti wkoll. L-access visit tal-familja għall-bidu kienu mwaqqfa u mbagħad bdew isiru online b’intervent mill-Ministru għall-Familja. Il-privatezza diġà tkellimna dwarha u huwa dritt tat-tfal li jkollhom ċerta privatezza bħalma għandna aħna l-kbar. U din kienet nieqsa għal kollox, li ġabet magħha aktar stress fid-dar, speċjalment fejn għandek ambjent abbużiv. Min-naħa tagħna nagħmlu ħafna xogħol fuq ir-riskji ta’ online u offline balance, u dejjem nitkellmu dwarha din minħabba l-fatt li t-tfal kienu minn xħin jiftħu għajnejhom sakemm jorqdu bil-gadgets madwarhom. Ir-riskji ta’ qabel baqgħu hemm, anzi nistgħu ngħidu li ċerti riskji żdiedu, speċjalment f’dak li għandu x’jaqsam mal-abbuż sesswali fuq it-tfal. F’Malta ma żdiedx in-numru ta’ rapporti fuq aċċess mit-tfal għal siti pornografiċi imma barra minn Malta kien hemm żieda. It-tfal kienu esposti wkoll għall-apps li ma kenux age appropriate. Xi għalliema kienu qegħdin jużaw apps bħal Facebook li suppost tfal taħt it-13-il sena ma jistgħux jużawhom. 

Bħala way forward naħseb li l-COVID-19 kienet strumentali biex iġġiegħelna naħsbu dwar il-pedogoġija u l-metodi ta’ tagħlim u naħseb li rridu nagħmlu rivoluzzjoni, li ilna nitkellmu dwarha, dwar x’inhu l-aktar importanti fl-edukazzjoni. We had to revisit il-kurrikulu, is-sillabi u l-mod ta’ tagħlim. Inżommu l-benefiċċji li nistgħu nieħdu mir-remote learning imma l-interaction tat-tfal, anke fi żmenijiet fejn forsi jkollna nagħmlu aktar restrizzjonijiet u jkollna nagħlqu u niffokaw aktar fuq id-development tal-iskills u naħsbu fuq metodi ta’ kif it-tagħlim fl-iskola jsir f’sigħat aktar flessibbli biex b’hekk mhux biss ma jinxteridx il-mard imma jkollna flessibilità fil-ħajja tagħna u tal-edukaturi wkoll.  

School community għat-tfal u naħseb għalina wkoll. Looking back nafu kemm kien important iż-żmien tal-iskola, speċjalment in-nies u l-ħbieb li għamilna matul dak iż-żmien. Irridu naħsbu fuq modi ta’ kif nibnu l-komunità tal-iskola mill-ġdid u li jkollna support services aktar b’saħħithom biex jikkombattu l-ansjetà u l-istress ta’ dawn iż-żmenijiet, mhux biss tat-tfal imma anke tal-ġenituri tagħhom. Grazzi.

IĊ-CHAIRPERSON: Sinjura Miceli, nirringrazzjak tal-kontribut tiegħek għal din id-diskussjoni. Fadlilna biss 10 minuti qabel nagħlqu l-laqgħa u għalhekk insejjaħ minnufih lid-Direttur Eżekuttiv tal-Kummissjoni għad-Drittijiet ta’ Persuni b’Diżabilità, is-Sinjura Rhoda Garland. 

IS-SINJURA RHODA GARLAND (Direttur Eżekuttiv tal-Kummissjoni għad-Drittijiet ta’ Persuni b’Diżabilità): Thank you for inviting us to this meeting so that we can give our impressions on what needs to be mended with the COVID-19 pandemic. I will be able to get through these very quickly. I am going to be looking at the rights of disabled people and the legislation which is in place that governs the way that policies need to be created. Then I will be looking at the essential services which have been provided for disabled people. The effect that the pandemic has had on parents, the effects on education and on the Health Authority, and the way that policies have been communicated. I will finally talk about the need that we see for communication and consultation. 

The rights of disabled people in Malta are governed by two pieces of legislation; the UNCRPD Convention for Rights of Persons with Disability and particularly Article 11 which talks about the situations of risk and humanitarian emergencies, which I think the pandemic probably falls into, and states are required to make sure that they take the requirements of disabled people into consideration and that there are plans in place for assisting disabled people in situations that may arise. The relevant part of the Equal Opportunities Act in this case is the need for accessible information, and whilst there has been an awful lot of communicated policies, it has not always been available to all disabled people. 

About the essential services there are some people who are completely reliant on service provision in order to be able to live. These are people who need assistance to get out of bed, with cooking, with washing, etc., and so disruption to their services can be very dangerous. Occupational therapy, physiotherapy, psychology services, speech and language therapists are all services which disabled people, and especially disabled children, really rely on. They enable conditions to be maintained, that they do not deteriorate and so it is very important that even if they are seen as nice to have, they are actually essential for disabled people. A lot of these have been reduced or stopped completely or they have been attempted online with reduced effectiveness because for a lot of these services you need to be in the same room as the person who is giving the therapy. There have also been issues with CDAU, respite services, day centres and community services which are not being provided or are being provided at very reduced rates. This had a really bad effect, especially on a lot of disabled children who have had their wellbeing effected because of this situation. 

What we would ask is that, now that we know about these precautions that we can put in place to limit the spread of the virus, we need to plan ahead so that we can ensure that there is some continuity of the service provision with regards to these essential services. The reduction in the cancellation of services has added a lot of pressure on parents of disabled children. This has meant that parents are a lot more stressed and they are finding it very difficult sometimes because they have other children, they are working from home and they have to keep the house going. This means that the support of disabled children is often very difficult and sometimes completely impossible to give. The disruption to the routines of disabled children can also increase challenging behaviour which makes it even more difficult for parents to cope. 

Children who have challenging behaviour and children with autism all need a routine and it is very important that they have a routine that they can rely on. During the last few months, the lack of the ability to get the regular services, to see the regular specialists that they see has meant that parents have had to take over and they are not necessarily specialists in educating or in providing physiotherapy or in dealing without assistance with children’s increasingly challenging behaviour. So, it is really essential that the services that are provided to support children who have these disabilities is maintained if there is a recurrence. 

In education, disabled children have been completely ignored. Online lessons are almost impossible for autistic children to follow and LSEs are not necessarily available to assist statemented children. Again, the fact that children build a relationship with their LSEs and they are used to the routine of having an LSE to assist them with their education, and the fact that they do not have these people to assist them and the fact that their routine has been broken and they do not necessarily understand why this has happened to them means that their education is really suffering quite a lot. Again, parents are dealing with education and disability combined, and especially where we have increases in challenging behaviour, this is becoming very difficult for them. 

In other countries they have a solution. They keep a few schools open so whilst most schools are closed, some schools remain open solely for the purpose of providing precautions and allowing children with disabilities to go in so that they can continue to receive education in the way that they normally do. This is in place in quite a few different EU countries. The problem here is that this would have to be very carefully planned because with education, discussions with the unions would need to be put in place probably quite quickly so that if something similar happens again and schools are closed again, the unions will not disturb any plans for keeping the odd schools open in order to assist children with disabilities with their learning. 

With regards to the Health Authority, guidelines need to be issued in accessible formats. There are exemptions to precautions which are provided by disabled people and often these are not mentioned in the announcements, so the population know about the fact that they have to wear masks but they do not know about the fact that vulnerable people, people with autism or with sensory impairments and breathing difficulties do not have to wear masks. And because that is not widely broadcasted problems arise because people are being denied entrance in a shop because they are not wearing a mask and shop owners have not been told that disabled people are exempted. 

Overall, there is a need for consultation. There are so many areas where disabled people will need tweaks to comply with precautions. Even if the lifting of precautions does not seem to impact on disabled people, it still may cause problems. When they announce that restaurants can reopen, if they put their tables on the pavement, this will cause chaos to people in wheelchairs and we have spent a long time trying to get a policy in place so that when restaurants had tables on the pavements they leave adequate space for disabled people to pass. And this was completely ignored as soon as restaurants were able to open again. So all areas of precaution and the lifting of precautions need to include consultation either with CRPD or with other groups of disabled people to check the negative effects that they could have on disabled people that will avoid exclusion and reduce the complaints that we receive. Often all you need are tiny tweaks in the policy to resolve issues before they become problematic. So, if we can be consulted beforehand, we will appreciate it. We know that these things are moving quickly and that there is a need for announcements to be made quickly, but if they could be passed through a disability expert beforehand, we could avoid the problems that are occurring at the moment. 

IĊ-CHAIRPERSON: Thank you. Ma tantx fadal ħin imma nixtieq nisma’ l-aħħar kummenti mingħand is-Sinjura Marthese Mugliette. 

IS-SINJURA MARTHESE MUGLIETTE (President tal-Federazzjoni Maltija ta’ Organizzazzjonijiet Persuni b’Diżabilità): Fil-każ ngħaddilkom id-diskors li kont se naqralkom. 

IĊ-CHAIRPERSON: Kollox sew. Niżżik ħajr ta’ din l-informazzjoni. 

ONOR. GODFREY FARRUGIA: Għallinqas għatina l-konklużjonijiet tiegħek.  

ONOR. ETIENNE GRECH: Tista’ tieħu ħames minuti. 

IS-SINJURA MARHESE MUGLIETTE: L-ewwel nett li xtaqt ngħid hi li l-umbrella organisation qatt ma tkun ikkonsultata u lanqas hija waħda mill-kollaboraturi skont l-awtoritajiet konċernati meta jiġu diskussi issues ta’ diżabilità! Waqt din il-pandemija ħarġu ħafna problemi u wara li jgħaddi kollox l-inkwiet tagħna se jkun fuq it-tranżizzjoni. Kif se ssir it-tranżizzjoni? Aħna ma konna involuti f’xejn minn ħadd u ma’ ħadd! It-tranżizzjoni lejn l-iskola, it-tranżizzjoni lejn ix-xogħol, dawk li tilfu x-xogħol, dawk li qegħdin jipprovaw isibu xogħol u dawk li minħabba s-social distancing tilfu dak kollu li tgħallmu. Aħna konna ngħallmu lill-persuni b’diżabilità fuq kemm huwa importanti li jagħmlu kollox bħal ħaddieħor u li jissoċjalizzaw ma’ ħaddieħor. Bis-social distancing tfajniehom lura, tilfu dak li tgħallmu u issa x’se jiġri?! 

Nemmen li, l-ewwel nett, għandu jkun hemm konsultazzjoni tajba ma’ kull min hu involut u li aħna, bħala l-umbrella organisation tad-diżabilità, għandna ħafna x’noffru. U qabel ma naslu għall-pass li l-awtoritajiet – u minn fuq tibda – jibdew jikkonsultaw magħna, u aħna għandna ħafna ideat x’nistgħu nagħtu, qed naraw ħafna problemi imma sfortuantament ħadd mhu jindirizzahom! 

IĊ-CHAIRPERSON: Grazzi. Min-naħa tagħna ngħaddu l-messaġġ u nirrakkomandaw. 

IS-SINJURA MARTHESE MUGLIETTE: Jiena kont il-President tad-Down Syndrome u issa qiegħda f’din l-umbrella organisation tad-diżabilità. Hekk konna qabel ukoll, fejn ħadd ma kien jikkonsulta magħna u hekk għadna imma nirringrazzjakom ta’ dan l-invit. Din is-sena niċċelebraw il-50 anniversarju tagħna. 

IĊ-CHAIRPERSON: Aħna se ngħaddu r-rakkomandazzjonijiet tagħna lill-Kamra. Nirringrazzjakom. 

Fis-6.53 pm il-laqgħa ġiet fi tmiemha u l-Kumitat aġġorna għal data u b’aġenda li jiġu komunikati iktar tard.

